ಶ್ರಾವಣದ ಕವಿ ಬೇಂದ್ರೆ: ಶಬ್ದಪಾರಮಾರ್ಗಮಶಕ್ಯಂ
ಕರ್ನಾಟಕದ ಆಧುನಿಕ ಚರಿತ್ರೆಯಲ್ಲಿ ಕರ್ನಾಟಕ ಏಕೀಕರಣ ಒಂದು ಮಹತ್ವಪೂರ್ಣ ಐತಿಹಾಸಿಕ ಘಟನೆ. ಹಾಗೆಯೇ ಕನ್ನಡ ವಿಶ್ವವಿದ್ಯಾಲಯದ ಸ್ಥಾಪನೆಯೂ ಮತ್ತೊಂದು ಮಹತ್ವದ ಘಟನೆ. ಕನ್ನಡ-ಕನ್ನಡಿಗ-ಕರ್ನಾಟಕ ಸಂಸ್ಕೃತಿಯ ಕಲ್ಪನೆಯಡಿಯಲ್ಲಿ ಅಸ್ತಿತ್ವಕ್ಕೆ ಬಂದ ಕನ್ನಡ ವಿಶ್ವವಿದ್ಯಾಲಯದ ಹರವು ವಿಸ್ತಾರವಾದದ್ದು. ಈ ಕಾರಣದಿಂದ ಕನ್ನಡ ವಿಶ್ವವಿದ್ಯಾಲಯದ ಆಶಯ ಮತ್ತು ಗುರಿ ಇತರ ವಿಶ್ವವಿದ್ಯಾಲಯಗಳಿಗಿಂತ ಭಿನ್ನ ಹಾಗೂ ಪ್ರಗತಿಪರ. ಕನ್ನಡದ ಸಾಮರ್ಥ್ಯವನ್ನು ಎಚ್ಚರಿಸುವ ಕಾಯಕವನ್ನು ಉದ್ದಕ್ಕೂ ಅದು ನೋಂಪಿಯಿಂದ ಮಾಡಿಕೊಂಡು ಬಂದಿದೆ. ಕರ್ನಾಟಕತ್ವದ ‘ವಿಕಾಸ’ ಈ ವಿಶ್ವವಿದ್ಯಾಲಯದ ಮಹತ್ತರ ಆಶಯವಾಗಿದೆ.
ಕನ್ನಡ ಅಧ್ಯಯನ ಮೂಲತಃ ಶುದ್ಧ ಜ್ಞಾನದ, ಕಾಲ, ದೇಶ, ಜೀವನ ತತ್ವದ ಪರವಾಗಿರುವುದರ ಜೊತೆಗೆ ಅಧ್ಯಯನವನ್ನು ಒಂದು ವಾಗ್ವಾದದ ಭೂಮಿಕೆ ಎಂದು ನಾವು ಭಾವಿಸಬೇಕಾಗಿದೆ. ಕನ್ನಡ ಬದುಕಿನ ಚಿಂತನೆಯ ಭಾಗವೆಂದೇ ಅದನ್ನು ರೂಪಿಸಿ ವಿವರಿಸಬೇಕಾಗಿದೆ. ಅಂದರೆ, ದೇಸಿ ಬೇರುಗಳ ಗುರುತಿಸುವಿಕೆ ಕನ್ನಡ ಅಧ್ಯಯನದ ಮುಖ್ಯ ಭಿತ್ತಿಯಾಗಬೇಕಾಗಿದೆ. ಕನ್ನಡ ಸಂಸ್ಕೃತಿಯು ಬಹುತ್ವದ ನೆಲೆಗಳನ್ನು ಆಧರಿಸಿವೆ. ಸಮಾಜಮುಖಿ ಚಿಂತನೆಗಳ ವ್ಯಾಫಕ ಅಧ್ಯಯನ ಬದುಕಿನ ಸಂಕೀರ್ಣ ಲಕ್ಷಣಗಳ ಸ್ವರೂಪವನ್ನು ಇದು ಪರಿಚಯಿಸುತ್ತದೆ. ನಾವು ಇದನ್ನು ಎಲ್ಲ ವಲಯಗಳಲ್ಲಿ ಕನ್ನಡದ ಅನುಷ್ಠಾನದ ಮೂಲಕ ಉಳಿಸಿ, ಬೆಳೆಸಬೇಕಾಗಿದೆ. ಆಗ ಕನ್ನಡ ಸಂಸ್ಕೃತಿಯು ವಿಶ್ವಪ್ರಜ್ಞೆಯಾಗಿ ರೂಪುಗೊಳ್ಳಲು ಸಾಧ್ಯವಾಗುತ್ತದೆ. ‘ಕನ್ನಡದ್ದೇ ಮಾದರಿ’ಯ ಶೋಧ ಇಂದಿನ ಮತ್ತು ಬರುವ ದಿನಗಳ ತೀವ್ರ ಅಗತ್ಯವಾಗಿದೆ.
ಕನ್ನಡ ಸಂಸ್ಕೃತಿಯ ಭಾಗವಾಗಿರುವ ಕನ್ನಡ ಅಧ್ಯಯನವು ಕಾಲದಿಂದ ಕಾಲಕ್ಕೆ ಹೊಸ ತಿಳಿವಳಿಕೆಯನ್ನು ತನ್ನ ತಕ್ಕೆಗೆ ಜೋಡಿಸಿಕೊಳ್ಳುತ್ತ ಬಂದಿದೆ. ಹೀಗಾಗಿ ವಿದೇಶಿ ಮತ್ತು ದೇಶಿ ವಿದ್ವಾಂಸರು ತೊಡಗಿಸಿಕೊಂಡ ಈ ವಿದ್ವತ್‌ಕ್ಷೇತ್ರದಲ್ಲಿ ಮುಂದಿನ ವಿದ್ವಾಂಸರು ಕಾಲದಿಂದ ಕಾಲಕ್ಕೆ ಹೊಸಬೆಳೆಯನ್ನು ತೆಗೆಯುತ್ತ ಬಂದಿದ್ದಾರೆ. ಕನ್ನಡ ಅಧ್ಯಯನ ಪಳೆಯುಳಿಕೆಯ ಶಾಸ್ತ್ರವಾಗದೆ, ಬದಲಾಗುತ್ತಿರುವ ಕಾಲಮಾನದಲ್ಲಿ ಎದುರಾಗುತ್ತಿರುವ ಆಹ್ವಾನಕ್ಕೆ ತಕ್ಕಂತೆ ತನ್ನ ಗತಿಯನ್ನು ಬದಲಾಯಿಸಿಕೊಳ್ಳುತ್ತ ಬಂದಿರುವುದು ಗಮನಿಸತಕ್ಕ ಅಂಶ. ಸಾಂಪ್ರದಾಯಿಕ ಚಿಂತನೆಗಳು ಆಧುನೀಕರಣದ ಈ ಕಾಲಘಟ್ಟದಲ್ಲಿ ಸಕಾಲಿಕಗೊಳ್ಳುವುದು ಅನಿವಾರ್ಯವಾಗಿದೆ. ಮಾಹಿತಿ ತಂತ್ರಜ್ಞಾನದ ಮೂಲಕ ಜಗತ್ತಿನ ಜ್ಞಾನಪ್ರವಾಹವೇ ನಮ್ಮ ಅಂಗೈಯೊಳಗೆ ಚುಳುಕಾಗುವ ಈ ಸಂದರ್ಭದಲ್ಲಿ ಕನ್ನಡದ ಚಹರೆ ಮತ್ತು ಕನ್ನಡ ಭಾಷೆಯ ಚಲನಶೀಲತೆಯನ್ನು ಶೋಧಿಸಲು ಭಾಷಾ ಆಧುನೀಕರಣ ಮತ್ತು ಪ್ರಮಾಣೀಕರಣದ ಪ್ರಕ್ರಿಯೆಗಳ ನೆಲೆಯಲ್ಲಿ ಅಧ್ಯಯನದ ಹೊಸ ಸಾಧ್ಯತೆಗಳನ್ನು ಅನುಲಕ್ಷಿಸಿ, ಭಾಷಾನೀತಿ, ಭಾಷಾಯೋಜನೆ ರೂಪಿಸುವುದು ಅನಿವಾರ್ಯ ಹಾಗೂ ಅವಶ್ಯವಾಗಿದೆ. ಆಗ ಅಧ್ಯಯನದ ಸ್ವರೂಪ ಹಾಗೂ ಬಳಕೆಯ ವಿಧಾನದಲ್ಲಿ ಪರಿವರ್ತನೆ ಸಾಧ್ಯವಾಗುತ್ತದೆ.
ನಮ್ಮೆದುರು ನುಗ್ಗಿ ಬರುತ್ತಿರುವ ಜಾಗತೀಕರಣಕ್ಕೆ ಪ್ರತಿರೋಧವಾಗಿ ನಮ್ಮ ದೇಶೀಯ ಜ್ಞಾನಪರಂಪರೆಯನ್ನು ಮರುಶೋಧಿಸಿ ಆ ಮೂಲಕ ಕುಸಿಯುತ್ತಿರುವ ನಮ್ಮ ಬೇರುಗಳನ್ನು ಬಲಗೊಳಿಸಿಕೊಳ್ಳಬೇಕಾಗಿದೆ. ಭಾಷೆ, ಸಾಹಿತ್ಯ, ವ್ಯಾಕರಣ, ಛಂದಸ್ಸು, ಚರಿತ್ರೆ, ಕೃಷಿ, ವೈದ್ಯ, ಪರಿಸರ ಮುಂತಾದ ಅಧ್ಯಯನ ವಿಷಯಗಳನ್ನು ಹೊಸ ಆಲೋಚನೆಯ ನೆಲೆಯಲ್ಲಿ ವಿಶ್ಲೇಷಿಸಬೇಕಾಗಿದೆ. ಆಧುನಿಕ ವಿಜ್ಞಾನ, ತಂತ್ರಜ್ಞಾನವೇ ‘ಜ್ಞಾನ’ ಎಂದು ರೂಪಿಸಿರುವ ಇಂದಿನ ಆಲೋಚನೆಗೆ ಪ್ರತಿಯಾಗಿ ಈ ಜ್ಞಾನಶಾಖೆಗಳಲ್ಲಿ ಹುದುಗಿರುವ ದೇಶಿ ಪರಂಪರೆಯ ಜ್ಞಾನದ ಹುಡುಕಾಟ ನಡೆಯಬೇಕಾಗಿದೆ. ಅಂತಹ ಪ್ರಯತ್ನಗಳಿಗೆ ಬೇಕಾದ ಮಾರ್ಗದರ್ಶಕ ಸೂತ್ರಗಳ ಹಾಗೂ ಆಕರ ಪರಿಕರಗಳ ನಿರ್ಮಾಣದ ನೆಲೆ ತುಂಬ ಮುಖ್ಯವಾಗಿದೆ. ಕನ್ನಡ ವಿಶ್ವವಿದ್ಯಾಲಯವು ಕಳೆದ ಹದಿನಾರು ವರ್ಷಗಳಿಂದ ಈ ಕೆಲಸಗಳನ್ನು ಹಲವು ಯೋಜನೆಗಳ ಮೂಲಕ ರೂಪಿಸಿಕೊಂಡಿದೆ, ರೂಪಿಸಿಕೊಳ್ಳುತ್ತಿದೆ. ಇದೊಂದು ಚಲನಶೀಲ ಪ್ರಕ್ರಿಯೆಯಾಗಿದೆ. ಸಮಕಾಲೀನ ಭಾಷಿಕ, ಸಾಂಸ್ಕೃತಿಕ ಸಮಸ್ಯೆಗಳಿಗೆ ಮುಖಾಮುಖಿಯಾಗುತ್ತ ಕನ್ನಡ ನಾಡುನುಡಿಯನ್ನು ಹೊಸದಾಗಿ ಶೋಧಿಸುತ್ತಾ, ವಿವರಿಸುತ್ತಾ ಬಂದಿದೆ. ಅಂದರೆ ಕನ್ನಡದ ಅರಿವಿನ ವಿಕೇಂದ್ರೀಕರಣವೇ ವರ್ತಮಾನದ ಹೊಸ ಬೆಳವಣಿಗೆ. ಇದು ಕನ್ನಡ ವಿಶ್ವವಿದ್ಯಾಲಯದ ಜೀವಧಾತುವಾಗಿದೆ.
ಕನ್ನಡ ವಿಶ್ವವಿದ್ಯಾಲಯವು ಕನ್ನಡದ ಹತ್ತಾರು ಕ್ಷೇತ್ರಗಳಿಗೆ ಸಂಬಂಧಿಸಿದ ಪ್ರಮುಖ ವಿಷಯಗಳನ್ನು ಕುರಿತು ಸಾಮಾನ್ಯ ಓದುಗರಿಗೆ ಅರಿವನ್ನು ನೀಡಲು ಮಂಟಪ ಮಾಲೆಯಲ್ಲಿ ಕಿರು ಪುಸ್ತಕಗಳನ್ನು ಪ್ರಕಟಿಸುತ್ತಿದೆ. ಶ್ರಾವಣ ಕವಿ ಬೇಂದ್ರೆ ಎಂಬ ಕಿರು ಹೊತ್ತಿಗೆಯನ್ನು ಈ ಮಾಲೆಗಾಗಿ ಬರೆದುಕೊಟ್ಟಿರುವ ಡಾ.ಕೃಷ್ಣಕಟ್ಟಿ ಅವರಿಗೆ ವಿಶ್ವವಿದ್ಯಾಲಯದ ಕೃತಜ್ಞತಗೆಗಳು ಸಲ್ಲುತ್ತವೆ.
ಈ ಗ್ರಂಥವನ್ನು ಅಚ್ಚುಕಟ್ಟಾಗಿ ಹೊರತರುತ್ತಿರುವ ಪ್ರಸಾರಾಂಗದ ನಿರ್ದೇಶಕರಾದ ಡಾ.ಮಂಜುನಾಥ ಬೇವಿನಕಟ್ಟಿ ಮತ್ತು ಸಹಾಯಕ ನಿರ್ದೇಶಕರಾದ ಶ್ರೀ ಬಿ. ಸುಜ್ಞಾನಮೂರ್ತಿ ಅವರಿಗೆ ಅಭಾರಿಯಾಗಿದ್ದೇನೆ.
ಡಾ. ಎ. ಮುರಿಗೆಪ್ಪ
ಕುಲಪತಿ
ಶ್ರಾವಣದ ಕವಿ ಬೇಂದ್ರೆ (1)
ಕನ್ನಡ ಕಾವ್ಯ ಪರಂಪರೆಯಲ್ಲಿ ಪಂಪ, ಕುಮಾರವ್ಯಾಸನ ನಂತರದ ಪ್ರಸಿದ್ಧ ಕವಿಗಳಲ್ಲಿ ಬೇಂದ್ರೆಯವರು ಒಬ್ಬರು. ಧಾರವಾಡದಲ್ಲಿ ಹುಟ್ಟಿ, ಅಲ್ಲಿಯೇ ಬಾಳಿ ಬೆಳೆದು, ಆಧುನಿಕ ಕನ್ನಡ ಕಾವ್ಯ ಪರಂಪರೆಗೆ ಒಂದು ಹೊಸ ದಿಕ್ಕನ್ನು ತೋರಿಸಿಕೊಟ್ಟವರು ಇವರು. ೨೦ನೇ ಶತಮಾನ ಕಂಡ ಈ ದೇಶದ ಬಹುದೊಡ್ಡ ಕವಿ.
‘ವಸಂತ’ ಋತು ಕವಿಯ ಕಾವ್ಯರಚನೆಗೆ ಪ್ರಶಸ್ತಕಾಲ ಎನ್ನುವುದು ತಿಳಿದ ವಿಷಯ. ಆದರೆ ಬೇಂದ್ರೆ ಶ್ರಾವಣದ ಕವಿ. ಶ್ರಾವಣ ಈ ಕವಿಯ ಪ್ರಿಯಮಾಸ . ಏಕೆಂದರೆ ಬಂಧನದೊಳಗಿದ್ದವರ ಬಂಧನವ ಬಿಡಿಸಿದ ಹಾಗೂ ಭವ ಬಂಧನದಿಂದ ಜೀವಿಗಳನ್ನು ಮುಕ್ತಿಗೊಳಿಸಿದ ಶ್ರೀಕೃಷ್ಣ ಜನ್ಮತಾಳಿದ್ದು ಶ್ರಾವಣದಲ್ಲಿ. ಆಗಸ್ಟ್‌ ೧೫ ಭಾರತದ ಸ್ವಾತಂತ್ರ್ಯ ದಿನ. ದಿನಾಂಕದ ಪ್ರಕಾರ ಅರವಿಂದರು ಜನ್ಮತಾಳಿದ್ದು ಆಗಸ್ಟ್ ೧೫ರಂದು. ‘ನನ್ನ ವೈಯಕ್ತಿಕ ಜೀವನದಲ್ಲಿ ಶ್ರಾವಣ ಅನೇಕ ಸುಖದುಃಖಗಳನ್ನು ತಂದೊಡ್ಡಿದ ಮಾಸ’ ಎಂದು ಬೇಂದ್ರೆಯವರು ತಮ್ಮ ಆತ್ಮಚರಿತ್ರೆಯಲ್ಲಿ ಹೇಳಿದ್ದಾರೆ. ಅವರ ತಾಯಿ ತೀರಿಕೊಂಡಿದ್ದು ಶ್ರಾವಣದಲ್ಲಿ. ಗೆಳೆಯ ಚನ್ನಮಲ್ಲಪ್ಪ ತೀರಿದ್ದು ಶ್ರಾವಣದಲ್ಲಿ ಬೇಂದ್ರೆಯವರ ಹೆಂಡತಿ ಹಾಗೂ ಸಖೀಗೀತದ ನಾಯಕಿ ಲಕ್ಷ್ಮೀಬಾಯಿ ಗತಿಸಿದ್ದು ಶ್ರಾವಣದಲ್ಲಿಯೇ. ಇದಿಷ್ಟೇಲ್ಲದೆ ಶ್ರಾವಣ ಅನೇಕ ಕನಸು ಕಲ್ಪನೆಗಳನ್ನು ಬೇಂದ್ರೆಯವರಿಗೆ ನೀಡಿದ ಮಾಸ.
ಬೇಂದ್ರೆಯವರು ತೀರಿಕೊಂಡ ಸಂದರ್ಭದಲ್ಲಿ ಬೇಂದ್ರೆಯವರ ಕಾವ್ಯ ಕುರಿತು ಕನ್ನಡದ ಮೂವರು ಹಿರಿಯ ಕವಿಗಳು ಚರ್ಚಿಸುವಾಗ ಬೇಂದ್ರೆಯವರ ಕಾವ್ಯ ಶ್ರಾವಣ ಪ್ರತಿಭೆಯಿಂದ ಕೂಡಿದ್ದು ಎಂದು ಹೇಳಿದವರು ಡಾ.ಜಿ.ಎಸ್‌. ಶಿವರುದ್ರಪ್ಪನವರು. ಗೋಪಾಲಕೃಷ್ಣ ಅಡಿಗರು ತಮ್ಮ ‘ಸಾಕ್ಷಿ’ಯಲ್ಲಿ T.S. Eliot ಹೇಳುವ auditory imagination ಎಂಬ ಪದ ಸಮೂಹವನ್ನು ‘ಶ್ರಾವಣ ಪ್ರತಿಭೆ’ ಎಂದು ಅನುವಾದಿಸಿದ್ದಾರೆ.
ಕನ್ನಡದಲ್ಲಿ ಈ ಪದಗುಚ್ಛಕ್ಕೆ ಸರಿಸಾಟಿಯಾಗುವ ಕವಿ ಎಂದರೆ ಬೇಂದ್ರೆಯವರು ಎಂದು ಕನ್ನಡದ ಹಿರಿಯ ವಿಮರ್ಶಕರಾದ ಪ್ರೊ. ಕೀರ್ತನಾಥ ಕುರ್ತುಕೋಟಿ ಅವರು ಹೇಳಿದ್ದಾರೆ. ಬೇಂದ್ರೆಯವರ ಕಾವ್ಯವನ್ನು ಹಲವು ಮಜಲು ಹಾಗೂ ಮಗ್ಗಲುಗಳಲ್ಲಿ ಅರ್ಥೈಸಿದ ವಿಮರ್ಶಕರು ಕುರ್ತುಕೋಟಿ ಅವರು. ಬೇಂದ್ರೆ ಕಾವ್ಯ ಕುರಿತು ಅನೇಕ ಕೃತಿಗಳು ಇವರಿಂದ ರಚಿತಗೊಂಡಿವೆ. ಅನೇಕರಿಗೆ ಬೇಂದ್ರೆ ಕಾವ್ಯದ ಗುಂಗು ಹಿಡಿಸಿದ ಕೀರ್ತಿ ಇವರಿಗೆ ಸಲ್ಲುತ್ತದೆ. ಮನೋಹರ ಗ್ರಂಥಮಾಲೆ ತನ್ನ ೫೦ನೇ ವರ್ಷದ ನೆನಪಿಗೆ ಪುಟಬಂಗಾರ ಎಂಬ ಹೆಸರಿನ ಐದು ಸಂಪುಟಗಳನ್ನು ಹೊರತಂದಿತು. ಪುಟಬಂಗಾರದ ೫ನೇ ಸಂಪುಟವನ್ನು ‘ಶ್ರಾವಣ ಪ್ರತಿಭೆ’ ಎಂದು ಹೆಸರಿಸಿದ್ದಾರೆ. ಈ ಸಂಪುಟದಲ್ಲಿ ಪ್ರೊ. ಕುರ್ತಕೋಟಿ ಅವರು ಮತ್ತು ಡಾ. ವಾಮನ ಬೇಂದ್ರೆಯವರು ಅಂಬಿಕಾತನಯದತ್ತರ ನೂರು ಕವಿತೆಗಳನ್ನು ವಿಶ್ಲೇಷಿಸಿದ್ದಾರೆ. ಈ ಸಂಪುಟಕ್ಕೆ ಬರೆದ ಪ್ರಸ್ತಾವನೆಯಲ್ಲಿ ಬೇಂದ್ರೆ ಅವರ ಶ್ರಾವಣ ಪ್ರತಿಭೆಯನ್ನು ಅವರ ಕವನಗಳ ಮೂಲಕ ವಿಶ್ಲೇಷಿಸಿದ್ದಾರೆ. ಈ ಸಂಪುಟದಲ್ಲಿ ಶ್ರಾವಣದ ಕೆಲವು ಕವಿತೆಗಳಿಗೆ ವಿಶೇಷ ಅರ್ಥವಿವರಣೆಯನ್ನು ನೀಡಿದ್ದಾರೆ. ಇನ್ನು ಅನೇಕ ಕವನಗಳಲ್ಲಲಿ ಬಂದ ಶ್ರಾವಣದ ಹಾಗೂ ಶ್ರಾವಣನ ಉಲ್ಲೇಖವನ್ನು ಸಾಹಿತ್ಯ ಸಂಸ್ಕೃತಿ ಹಾಗೂ ಮತ್ತಿತ್ತರ ಮುಖಗಳಲ್ಲಿ ಅರ್ಥೈಸಿದ್ದಾರೆ, ವಿಶ್ಲೇಷಿಸಿದ್ದಾರೆ. ಕುರ್ತಕೋಟಿ ಅವರ ಹಾಗೂ ಪುಟಬಂಗಾರದ ಶ್ರಾವಣ ಪ್ರತಿಭೆಯ ಪ್ರಭಾವದಡಿಯಲ್ಲಿ ಇಲ್ಲಿ ಶ್ರಾವಣದ ಕವಿತೆಗಳನ್ನು ವಿಶ್ಲೇಷಿಸಲಾಗಿದೆ.
ಸಾಮಾನ್ಯವಾಗಿ ಬೇಂದ್ರೆ ಕವನ ಸಂಕಲನಗಳಲ್ಲಿ ಶ್ರಾವಣ ಚಿತ್ರಣ ಬೇರೆ ಬೇರೆ ಸ್ತರಗಳಲ್ಲಿ ಕಾಣುತ್ತದೆ. ಬೇಂದ್ರೆಯವರಿಗೆ ಶ್ರಾವಣ ಕಂಡಷ್ಟು ಕೇಳಿಸಿದೆ. ಕಂಡದ್ದನ್ನು ಕೇಳಿದ್ದನ್ನು ತಮ್ಮ ಕಾವ್ಯದ ಮೂಲಕ ಹೇಳಿದ್ದಾರೆ. ಸಖೀಗೀತದ ‘ಶ್ರಾವಣಧ ವೈಭವ’ದಿಂದ ಪ್ರಾರಂಭಿಸಿ – ಶ್ರಾವಣದ ಹಗಲು, ಶ್ರಾವಣ, ಶ್ರಾವಣಾ, ಬಂದಿಕಾರ ಶ್ರಾವಣ, ಪ್ರತಿವರ್ಷದಂತೆ ಬಂತು ಶ್ರಾವಣ – ಹೀಗೆ ಮುಂತಾದ ಕಾವ್ಯಗಳಲ್ಲಿ ಶ್ರಾವಣವನ್ನು ಕುರಿತು ಬೇಂದ್ರೆಯವರು ಹಾಡಿದ್ದಾರೆ.
ಶಿವನ ಕುದುರೆಯನೇರಿ ಶ್ರಾವಣದ ಹಸರಾಣಿ
ಹೂಗಣ್ಣ ತೆರೆದಾಡಿ ಕುಣಿಯುವೊಲು
ನನ್ನ ಚಿತ್ರಕ ಶಕ್ತಿ ಉತ್ಪ್ರೇಕ್ಷೆಯನೇರಿ
ಬಣ್ಣ ಬಣ್ಣದ ಬಣ್ಣನೆಗೆ ಒಲಿದಿತು ||
ಕೊಟ್ಟಿದ್ದೆ ರೂಪವು ಇಟ್ಟದ್ದೆ ನಾಮವು
ಕಟ್ಟಿದ್ದೆ ಹುರುಳೆಂಬ ಮನದೊಳಿರೆ
ಬ್ರಹ್ಮಪಟ್ಟವನೇರಿ ರೂಪಕ–ಶಕ್ತಿಯು
ಸೃಷ್ಟಿಯನಳೆದಿತು ದೃಷ್ಟಿಯೊಳೆ ||
ಇವು ಸಖೀಗೀತದಲ್ಲಿಯ ಸಾಲುಗಳು.
ಬೇಂದ್ರೆಯವರ ‘ಸಖೀಗೀತ’ ಒಂದು ದೃಷ್ಟಿಯಿಂದ ಅವರ ಆತ್ಮಚರಿತ್ರೆಯಾಗಿದೆ: ‘ನನ್ನ ಜೀವನದ ಕಥೆಯ ಹಂದರದ ಮೇಲೆ ಸಾಮಾನ್ಯ ಸಂಸಾರ ಸುಖ-ದುಃಖದ ಹಂಬನ್ನು ಹಬ್ಬಿಬಿಟ್ಟಿದ್ದೇನೆ’ ಎಂದು ಮುನ್ನುಡಿಯಲ್ಲಿ ಹೇಳಿದ್ದಾರೆ. ಈ ಕವಿತೆಯ ನಾಯಕನಿಗೂ ಬೇಂದ್ರೆಯವರಿಗೂ ಇರುವ ಸಾಮಾನ್ಯ ಸಂಗತಿ ಎಂದರೆ ಕಾವ್ಯ ಶಕ್ತಿ. ತನ್ನ ಕಾವ್ಯ ಶಕ್ತಿಯ ಬಗ್ಗೆ ಈ ಕವಿತೆಯ ನಾಯಕ ಕೆಲವು ಮಾತುಗಳನ್ನು ಹೇಳಿದ್ದಾನೆ. ಅವುಗಳಲ್ಲಿ ಒಂದು ಮಾತು ಮೇಲೆ ಉದಾಹರಿಸಿದ ಪದ್ಯದಲ್ಲಿದೆ.
‘ನನ್ನ ಚಿತ್ರಕ ಶಕ್ತಿ ಉತ್ಪ್ರೇಕ್ಷೆಯನೇರಿ, ಬಣ್ಣ ಬಣ್ಣದ ಬಣ್ಣನೆಗೆ ಒಲಿದಿತು’ ಎಂದು ಹೇಳುತ್ತಾನೆ. ‘ವರ್ಣಾನಿ ನಿಪುಣೋ ಕವಿಃ’ ಎಂಬುದು ಸಂಸ್ಕೃತದಲ್ಲಿಯ ಒಂದು ಮಾತು. ಬಣ್ಣಿಸುವುದು ಕವಿಯ ವಿಶೇಷ ಅಧಿಕಾರ. ಬೇಂದ್ರೆಯವರು ಅದನ್ನು ಚಿತ್ರಕಶಕ್ತಿ’ ಎಂದು ಕರೆದಿದ್ದಾರೆ. ಚಿತ್ರಕಶಕ್ತಿಗೆ ಉಪಮಾನವಾಗಿ ಶ್ರಾವಣದ ಹಸರಾಣಿಯನ್ನು ಉದಾಹರಿಸಿದ್ದಾರೆ. ಶಿವನ ಕುದುರೆ ಉತ್ಪ್ರೇಕ್ಷಿಸಿ ಉಪಮಾನವಾಗುತ್ತದೆ. ಉತ್ಪ್ರೇಕ್ಷೆ ಎಂದರೆ ವಿಭಾವನಾ ಶಕ್ತಿ. ಒಂದು ವಸ್ತುವನ್ನು ಇನ್ನೊಂದು ವಸ್ತು ಎಂಬಂತೆ ಭ್ರಮೆಯನ್ನುಂಟು ಮಾಡುವ ಶಕ್ತಿ ಶ್ರಾವಣಕ್ಕಿದೆ. ಶ್ರಾವಣದ ಮಳೆಯಲ್ಲಿ ನೆನೆದ ಭೂಮಿ ಹಸಿರನ್ನು ಮೈತುಂಬ ಹೊದ್ದುಕೊಳ್ಳುವುದೇ ಒಂದು ಸೋಜಿಗ. ನೆಲದಲ್ಲಿ ಅಡಗಿದ ಲಕ್ಷಗಟ್ಟಲೆ ಹುಲ್ಲಿನ ಬೀಜಗಳು ಮಳೆಯಲ್ಲಿ ಅಂಕುರಿಸಿ ಹುಲ್ಲಿನ ಹಾಸಿಗೆ ತಯಾರಾಗುತ್ತಿರಬೇಕು. ಅದೇನೆ ಇದ್ದರೂ ಮಳೆ ಬಿದ್ದೊಡನೆ ನೆಲಹಸಿರಾಗುವುದು, ಕಣ್ಣಿಗೆ ಅಚ್ಚರಿಯನ್ನುಂಟು ಮಾಡುತ್ತದೆ.
ಇನ್ನೊಂದು ನುಡಿ ಶ್ರಾವಣವು ಕೊಡಮಾಡುವ ರೂಪಕಗಳನ್ನು ಕುರಿತು ಹೇಳುತ್ತದೆ. ಶ್ರಾವಣದ ನಿಸರ್ಗ ಬ್ರಹ್ಮಪಟ್ಟವನೇರಿ ರೂಪಕಗಳನ್ನು ಸೃಷ್ಟಿಸಿ ಕಣ್ಣಿಗೆ ಹಬ್ಬವನ್ನುಂಟು ಮಾಡುತ್ತದೆ.
ಧಾರವಾಡ, ಧಾರವಾಡದ ಹಸಿರು ಮೊದಲಿನಿಂದಲೂ ಬೇಂದ್ರೆಯವರ ಕಲ್ಪನಾ ಶಕ್ತಿಯನ್ನು ಉದ್ದೀಪಿಸಿತು. ಬಾಲ್ಯಕಾಂಡದಲ್ಲಿ ಅವರ ಒಂದು ಸಾಲು ಹೀಗೆ ಹೇಳುತ್ತದೆ.
ನಿಧಿಯಂತೆ ನಿಂತಿತ್ತು ಸಲ್ಲಿಸಲು ಸಲುವಳಿ
ಅದೃಷ್ಟ ಎನಿಸುವ ನಾಳಿನೊಲು
ಧಾರವಾಡ ಈ ಕವಿಯ ಕಾವ್ಯಕ್ಕೆ ಬೇಕಾಗುವ ನಿಸರ್ಗ, ರೂಪ ಚಿತ್ರಗಳನ್ನು ನೀಡಲು ಸಿದ್ಧವಾಗಿ ನಿಂತಿತ್ತು. ಅದು ಸಲ್ಲಿಸಿದ ಸಲುವಳಿಯನ್ನು ನಾನು ಸರಿಯಾಗಿ ಉಪಯೋಗಿಸಿಕೊಂಡೆ ಎಂದು ತಮ್ಮ ಕವಿತೆಗಳಲ್ಲಿ ಹೇಳಿದ್ದಾರೆ.
‘ಸಖೀಗೀತ’ದಲ್ಲಿ ಶ್ರಾವಣ ಕುರಿತು ಕೆಲವು ಚೌಪದಿಗಳಿವೆ.
ಆಷಾಢದ ಮುಗಿಲು ಬೀಸಾಡಿ ಬಂದವು
ಈಸಾಡಿ ಬಂದಂಥ ಆನೆಗಳೇ |
ರೋಷದ ತೋಷದ ಬೆಡಗು ಬಿನ್ನಾಣವ
ಬೀರುವ ಬಿಂಕದಿ ಮೆರೆಯುವೋಲೇ ||
ಮಳೆಗಾಲದ ಪ್ರಾರಂಭವನ್ನು ಈ ಸಾಲುಗಳು ಹೇಳುತ್ತವೆ. ನದಿಯಲ್ಲಿ ಈಜಾಡುವ ಆನೆಗಳ ವೈಭವವನ್ನು ಮುಗಿಲಿನ ಮೋಡಗಳಲ್ಲಿ ಕವಿ ಕಂಡಿದ್ದಾರೆ. ಆಷಾಡದ ಮೋಡಗಳು ಮಳೆಸುರಿಸುವ ಮೊದಲು ತೋರುವ ಬಿಂಕವನ್ನು ಮರೆಯುವುದು ಹೇಗೆ ಎನ್ನುತ್ತಾರೆ ಬೇಂದ್ರೆ.
ಎಚ್ಚತ್ತ ಕಾಮಗೆ ಪಚ ಚೆಯ ಪಸದನ
ಕಾಣಿಕೆಗೊಡುವಂತೆ ನೆಲವಲ್ಲವೆ!
ಹಚ್ಚ ಹಸಿರಾಯಿತ್ತೊ ಹುಚ್ಚು ಹಸಿರಾಯಿತ್ತೊ
ಹುಚ್ಚು ಹಿಡಿಸಿತು ನೋಡೆ ಲೋಚನಕೆ ||
ಮಳೆಯಿಂದ ತೋಯ್ದು ತಪ್ಪಡಿಯಾದ ನೆಲ ನೋಡುಗನ ಕಣ್ಣಿಗೆ ಹುಚ್ಚು ಹಿಡಿಸುತ್ತದೆ. ನೆಲವು ಪ್ರಕೃತಿ ಪುರುಷನಿಗೆ ಪಚ್ಚೆಯ ಆಭರಣ ನೀಡಲು ಸನ್ನದ್ಧವಾಗಿರುವಂತಗೆ ನೆಲವೆಲ್ಲ ತೋರುತ್ತದೆ. ಶ್ರಾವಣ ಮನಸ್ಸಿಗೆ ಮುದನೀಡುವ ಸಮಯ.
ಬಂದಿತು ಶ್ರಾವಣ ಹೃದಯ ವಿದ್ರಾವಣ
ಕಾನನ ಕಾವಣವಾಗುತಿರೆ |
ಪಡುಗಾಳಿ ಹಾಡಿತು ಗಿಡಬಳ್ಳಿ ಆಡಿತು
ಹೊಲ ಹುಲ್ಲು ನೋಡಿತು ಲೀಲೆಯೊಳೆ ||
ಗಾಳಿಯ ಹಾಡು, ಗಿಡಬಳ್ಳಿಯ ಆಟವನ್ನು ಹೊಲದ ಹುಲ್ಲು ಕೌತುಕದಿಂದ ನೋಡುವ ಸಂಭ್ರಮ ಇಲ್ಲಿದೆ. ಇದೇ ಕವಿಯ ಚಿತ್ರಕ ಶಕ್ತಿ ಇಳೆಯ ಸಂಭ್ರಮಾವತಾರಗಳನ್ನು ಕಣ್ಣಿಗೆ ಕಟ್ಟುವಂತೆ ಚಿತ್ರ ಬಿಡಿಸಿ ಹೇಳುವ ಪರಿ.
ನೀರ್ವಕ್ಕಿ ಬಾನಕ್ಕಿ ಬೆಳ್ಳಕ್ಕಿ ಹಾಲಾಗಿ
ಸಾಲಾಗಿ ಮೇಲಾಗಿ ಹಾರುತಿರೆ
ಮೀನ್ಗಳು, ಮಿಂಬುಲಿಗ ಮಿಂಚುಳ ಮಿಂಚಿನ
ಬಳಗವು ಎಂಬಂಥೆ ತೊಳತೊಳಗಿರೆ ||
ಆಗಸದಲ್ಲಿಯ ಹಕ್ಕಿಗಳ ಸಾಲು, ನೀರಿನಲ್ಲಿಯ ಮೀನುಗಳ ಮಿಂಚುಳಗಳ ಗುಂಪು ಜಗದ ಜೀವನದಲ್ಲಿ ಶ್ರಾವಣದ ಮಿಂಚಿನ ಸಂಚಾರದ ಪ್ರತೀಕದಂತೆ ಬಳಗವೆಲ್ಲ ಸಂಭ್ರಮಪಡುತ್ತಿವೆ.
ಮೋಡದ ದುರ್ದಿನಕೆ ಮಾರ್ದನಿ ಬರಲಿಲ್ಲ
ಎದೆಯೆಲ್ಲ ಘನನೀಲ ವ್ಯಾಪಿಸಿರೆ
ಗುಡುಗಿಗೆ ನಡುಗದೆ ಅಡಗಿದ ದುಂದುಭಿ–
ರವವೊಂದು ಒಳಗಿವಿ ಕೇಳುತಿರೆ ||
ಗಕ್ಕನೆ ನಿಲ್ಲಲು ಹೌಹಾರಿ ಹಗಲೆಲ್ಲ
ಇರುಳಾಗೆ, ಧ್ವನಿಯೊಂದು ಏಳುತಿದೆ
ನನಗೂ ನಿನಗೂ ಅಂಟಿದ ನಂಟಿನ
ಕೊನೆ ಬಲ್ಲವರಾರು ಕಾಮಾಕ್ಷಿಯೇ ||
‘ಸಖೀಗೀತ’ ಸಂಗ್ರಹದಲ್ಲಿ ಬರುವ ಕವಿತೆ ‘ಶ್ರಾವಣದ ವೈಭವ’. ಶ್ರಾವಣದ ನಿಸರ್ಗ ವೈಭವ ಈ ಕಾವ್ಯದಲ್ಲಿದೆ. ಮೂರು ಮಾತ್ರೆಗಹಳ ಗಣಗಳುಳ್ಳ ಛಂದಸ್ಸಿನ ಕವಿತೆ ಇದಾಗಿದೆ. ಕವಿತೆಯಲ್ಲಿ ಒಟ್ಟು ನಾಲ್ಕು ಭಾಗಗಳಿವೆ.
ಏನು ಹಸಿರು | ಏನು ಹಳದಿ!
ಸುತ್ತು ಮುತ್ತು ನೋಡು ಕೆಳದಿ || ಪಲ್ಲ ||
೧
ಹುಲ್ಲು ಹೂವು ಆದರೇನು,
ಹಬ್ಬದುಬ್ಬಿನಲ್ಲಿವೆ;
ದಿಬ್ಗಳನು ತಬ್ಬಲೆಂದು
ಎಲ್ಲನೆಲಕು ಹಬ್ಬಿವೆ.
೨
ಮಳೆಯ ಬಿಲ್ಲು ಮುರಿದು ಹತ್ತು–
ಕಡೆಗೆ ಹಂಚಿದಂತಿದೆ,
ಹುಲ್ಲು ಕಸವು ಬಣ್ಣ ಬಡೆದು
ಹೂತು ಹಿಗ್ಗಿ ನಿಂತಿದೆ.
೩
ನೆಲದ ಬಸಿರ ರತ್ನ ರತ್ನ
ತನ್ನ ಸೊಬಗ ಕಳಿಸಿದೆ;
ಬಣ್ಣದೊಂದು ಜಾತ್ರೆಗಾಗಿ
ತನ್ನ ಪಯಣ ಬೆಳಸಿದೆ.
೪
ಮಣ್ಣು ಹುಡಿಯ ಕಣಕಣವೊ
ಕಣ್ಣು ಪಡೆದ ಹಾಗಿದೆ
ಬಾನಿನಂಚಿನಲ್ಲಿ ಮೋಡ
ನೋಡಲಿದನೆ ಬಾಗಿದೆ.
೫
ಮುಗಿಲು ನೆಲಕೆ ಮುಕ್ಕು ಚಿಕ್ಕೆ
ಕಾಳುಗಳನು ಬಿತ್ತಿದೆ;
ನೆಲವು ಮುಗಿಲಿಗರ್ತಿಯಿಂದ
ಆರತಿಯನ್ನೆತ್ತಿದೆ.
೬
ಬಸಿರ ಹೊಲಕೆ ಹೂವು ಮುಡಿಸ
ಲೆಂದು ಬಂದ ಸಂಭ್ರಮ;
ಸೃಷ್ಟಿಯಲ್ಲೆ ಕಾಣುತಿಹುದು
ಮನುಜನೆತ್ತಿದೀಕ್ರಮ
ಈ ಮೊದಲ ಭಾಗದಲ್ಲಿ ಶ್ರಾವಣದ ನೆಲ ಹಸಿರು ಹುಲ್ಲು ಮತ್ತು ಬಣ್ಣಬಣ್ಣದ ಹೂಗಳಿಂದ ತುಂಬಿಕೊಂಡದ್ದರ ವರ್ಣನೆಯಿದೆ. ಬರಡು ನೆಲದ ಈ ಸಿಂಗಾರ ಕವಿಗೆ ಬಸಿರ ನೆಲಕೆ ಹೂವು ಮುಡಿಸಲೆಂದು ಬಂದ ಸಂಭ್ರಮದಂತೆ ಕಾಣುತ್ತದೆ.
೧
ರಂಗು ಇಹುದು ರೂಪವಿಹುದು,
ಗಂಧ ಒಳ್ಳಿತೆಲ್ಲವು;
ನಯವು ನುಣುಪು ಇದ್ದು ಏನು?
ವ್ಯರ್ಥವಾಯಿತೆಲ್ಲವು!
೨
ಚದುರು ಹೂ ಲವಂಗ ಮತ್ತೆ
ಇದಕೆ ಹೆಸರು ಹೇಸಿಗೆ
ಹೆಸರು ಪಡೆದ ಹೂವೆ ನಿನಗೆ
ಇಲ್ಲ ಮಳೆಯು ಬೇಸಿಗೆ
೩
ರಂಗವಲ್ಲಿ ಹಸೆಯ ಹಾಗೆ
ಏನು ರಂಗು ರಂಗಿದೆ!
ಗುತ್ತನಾಗಿ ಒತ್ತಿ ಬೆಳೆದು
ತಂಗಿದಲ್ಲಿ ತಂಗಿದೆ!
೪
ಡೊಂಕು ಇಲ್ಲ ಬಿಂಕವಿಲ್ಲ
ಮುರಕ ಮಾಟವಿಲ್ಲದೆ,
ಹೊಲದ ಹೂವು ನೆಲದ ಹಾಗೆ
ನಿಂತ ಕಡೆಗೆ ನಿಲ್ಲದೆ?
೫
ಗಾಳಿಬೀಸಿ ಹಾಸಿ ಹೋಗಿ
ಘಾಸಿ ಮಾಡಬಂದರೂ
ವಾಸಿಯಾಯಿತೆಂಬುವಂತೆ
ಇಹುದು ನೋಡು ನೊಂದರೂ.
ಈ ಭಾಗದಲ್ಲಿ ಬೇರೆ ಬೇರೆ ಬಣ್ಣಗಳುಳ್ಳ ಬೇಸಿಗೆ ಹೂವಿನ ವರ್ಣನೆಯಿದೆ. ಈ ಹೂವು ಯಾವ ಋತುವಿನಲ್ಲೂ ಅರಳಬಹುದು. ಅದಕ್ಕೆ ‘ಇಲ್ಲ ಮಳೆಯು ಬೇಸಿಗೆ’. ಈ ಭಾಗದಲ್ಲಿ ಹೂವಿನ ವರ್ಣನೆಯನ್ನು ಬಿಟ್ಟರೆ ಬೇರೇನೂ ಇಲ್ಲ. ಸಾಲುಸಾಲಾಗಿ ಬಂದಿರುವ ಉಪಮೆಗಳೂ ಹೂವಿನಷ್ಟೆ ವೈವಿಧ್ಯಪೂರ್ಣವಾಗಿವೆ.
೧
ಹುಡಿಯು ಅರಳಿ ಹೂ ಆಗೆ,
ಹುಳಕೆ ರೆಕ್ಕೆ ಒಡೆದವು;
ಮುಸುಕು ಹರಿದು ಪಕ್ಕ ತೆರೆದು
ಚಿಟ್ಟ ಮುಕ್ತಿ ಪಡೆದವು
೨
ಮುಕ್ತಿ ಪಡೆದ ಹರ್ಷವೆನಲೊ!
ಸೆರೆಯ ಬಿಟ್ಟ ಹುಚ್ಚೆದು
ಏನು ಆದರೇನು ಇಹುದು
ಅಚ್ಚ ಅಚ್ಚಮೆಚ್ಚಿದು
೩
ಪಾತ್ರದವಳು ನೂರು ನಾಟ್ಯ
ಆಡುವಂತೆ ಆಡುವ
ಹುಡುಗನಂತೆ ಹುಡುಗಿಯಂತೆ
ಸಿಕ್ಕ ಕಡೆಗೆ ಓಡುವ
೪
ನಯವೆ ರೆಕ್ಕೆ ಪಡೆದು ಚೆಲ್ಲ
ವರಿದು ಪಾರುತಿರುವದು;
ಹುಚ ಚುಹಿಗ್ಗಿಗೆಗ್ಗು ಇಲ್ಲ
ಎಂದು ಸಾರುತಿರುವುದು
೫
ರೆಕ್ಕೆ ಹುಳಗಳಲ್ಲ ಇವೂ
ಚಿಕ್ಕ ರೂಪ ತಾಳಿದ
ಚೊಕ್ಕ ಅಪ್ಸರಸಿಯರೆ
ನಕ್ಕು ನಲಿಯುತಿರುವರು
೬
‘ಇಂದ್ರ ಜಾಲದಿಂದ ಬಂದ
ಸುಂದರಿಯರು’ ಎಂಬುದು
ಊಹೆ ಕೂಡ ಊಹಿಸಿಯೂ
ತನ್ನ ತಾನೆ ನಂಬದು;
೭
ಒಂದನ್ನೊಂದು ಅಟ್ಟುತಿಹವು
ಒಂದನೊಂದು ಮುಟ್ಟಲು,
ಅಲ್ಲು, ಇಲ್ಲು, ಎಲ್ಲು ಚಿಟ್ಟೆ
ಸಾಲು ಸಾಲು ಮೆಟ್ಟಿಲು
೮
ಪ್ರಣಯಭಂಗ ಪಂಕ್ತಿ ಪಂಕ್ತಿ
ಸ್ವರ್ಗ ಸೋಪಾನವು!
ಎದೆಯಲಿದ್ದ ತನನ ತಾನ
ಮೌನವೆತ್ತ ಗಾನವ ಉ!
೯
ಹೂವುಪಕಳೆ ಪ್ರಾಣತುಂಬಿ
ಚೆಟ್ಟೆಯಾಗಿ ಕಾಂಬವೋ!
ಕುಣಿದು ದಣಿದು ಚಿಟ್ಟೆ ಪಕ್ಕ
ಹೂವು ಎನಿಸಿಕೊಂಬವೋ!
೧೦
ಒಂದನೊಂದು ತಬ್ಬಿ ಮುತ್ತಿ
ಏಕಜೀವವಾಗಿವೆ
ಜಡವ ಜೀವವೆಂದು ಸುಳ್ಳೆ
ಎರಡು ರೂಪವಾಗಿವೆ.
೧೧
ಎಂಟು ಹತ್ತು ಗುಂಪು ಗುಂಪು
ಒಂದನೊಂದು ಬಳಸುತ
ಒಂದನೊಂದು ಎಳೆದು ಎಳಸಿ
ಹಿಂದೆ ಮುಂದೆ ಕಳಿಸುತ
೧೨
ಚಿಟ್ಟೆ–ದುಂಬ ಒಟ್ಟಿಲಾಗಿ
ದೊಂಬಿಯಾಡುತಿರುವವು
ಗೊಂಬಿ ಬರೆದ ಹಾಗೆ ಹೂವು
ಅದನು ನೋಡುತಿರುವವು
ಶ್ರಾವಣದ ಕವಿ ಬೇಂದ್ರೆ (2)
ಈ ಮೂರನೆ ಭಾಗ ಪಾತರಗಿತ್ತಿಗಳ ವರ್ಣನೆಗೆ ಮೀಸಲಾಗಿದೆ. ಒಟ್ಟು ಕವನದ ಸುಮಾರು ಅರ್ಧಭಾಗ ಈ ಚಿಟ್ಟೆಗಳ ವೈಭವ ವರ್ಣಿತವಾಗಿದೆ. ‘ಪಾತರಗಿತ್ತಿ ಪಕ್ಕ’ದಂಥ ಕವಿತೆಯಲ್ಲಿಯ ಅಲಂಕಾರಗಳ ದುಂದು ಕವಿಗೆ ತೃಪ್ತಿಯಾದಂತಿಲ್ಲ. ಇಲ್ಲಿ ಮತ್ತೆ ಆ ದುಂದಿನೊಂದಿಗೆ ಬೇರೆ ವಿಸ್ಮಯಕರವಾದ ಉಪಮೆಗಳು ಬಂದಿವೆ. ‘ನಯವೆ ರೆಕ್ಕೆ ಪಡೆದು ಚೆಲ್ಲವರಿದು ಪಾರುತಿರುವುದು’ ‘ರೆಕ್ಕೆ ಹುಳಗಳಲ್ಲ ಇವೂ ಚಿಕ್ಕ ರೂಪ ತಾಳಿದ ಚೊಕ್ಕ ಅಪ್ಸರಸಿಯರೇ ನಕ್ಕು ನಲಿಯುತಿರುವರು, ‘ಇಂದ್ರ ಜಾಲದಿಂದ ಬಂದ ಸುಂದರಿಯರು’ ‘ಹೂವು ಪಕಳೆ ಪ್ರಾಣ ತುಂಬಿ ಚಿಟ್ಟೆಯಾಗಿ ಕಾಂಬವೋ’ ಮೊದಲಾದ ಅನೇಕ ಉಪಮೆ ಉತ್ಪ್ರೇಕ್ಷೆಗಳು ಇಲ್ಲಿವೆ.
೧
ಹಾಳು ಬೀಳು ಪಡವು ಬಂಜೆ
ಹಕ್ಕಲೊಕ್ಕವೆಲ್ಲವೂ
ವ್ಯಾಪ್ತವಾಯ್ತು ಹೂವ ಹೂವ
ರಾಸಲೀಲೆಗೆಲ್ಲವೂ
೨
ಹೂವ ಹಡಲಿಗೆಯನು ಹೊತ್ತ
ಭೂಮಿ ತಾಯಿ ಜೋಗಿತಿ
ಮೈ ತುಂಬಿ ಕುಣಿಯುತಿಹಳ
ನಂತಕಾಲವೀಗತಿ
೩
ಎಷ್ಟು ಹೋಲಿಕೆಯನು ಕೊಟ್ಟು
ಹೊಗಳಿ ಮನವು ತಣಿಯದು
ರೂಪಗಳಿಗೆ ಚಿತ್ರಗಳಿಗೆ
ಉಪಮೆಗಳಿಗೆ ಗಣಿಯದು
ಕೊನೆಯ ಈ ಭಾಗದಲ್ಲಿ ಶ್ರಾವಣದ ವರ್ಣನೆಯಿದೆ. ಶ್ರಾವಣದ ಮಳೆ ಹಸಿರು, ಹೂವು, ಚಿಟ್ಟೆ ಮೊದಲಾದವುಗಳಿಂದ ತುಂಬಿಕೊಂಡು ನಲಿಯುವ ಭೂಮಿ ‘ಹೂವ ಹಡಲಿಗೆಯನು ಹೊತ್ತ ಭೂಮಿತಾಯಿ ಜೋಗತಿ’ ಎಂಬ ಅತ್ಯಂತ ಸಜೀವವಾದ ಪ್ರತಿಮೆಯಾಗಿ ಕಾಣುತ್ತದೆ.
ತಲೆಯ ಮೇಲೆ ಹೊತ್ತ ಹಡಲಿಗೆಯ ಪರಿವೆಯಿಲ್ಲದೆ ಕುಣಿಯುವ ಜೋಗತಿಯರ ಉನ್ಮಾದದೊಂದಿಗೆ ಶ್ರಾವಣದ ಉನ್ಮಾದವನ್ನು ಇಲ್ಲಿ ಹೋಲಿಸಲಾಗಿದೆ. ಈ ಪದ್ಯದ ಕೊನೆಗೆ ಶ್ರಾವಣದ ವೈಭವ ಕುರಿತು ಹೇಳುತ್ತಾರೆ.
ಎಷ್ಟು ಹೋಲಿಕೆಯನು ಕೊಟ್ಟು
ಹೊಗಳಿ ಮನವು ತಣಿಯದು
ರೂಪಗಳಿಗೆ ಚಿತ್ರಗಳಿಗೆ
ಉಪಮೆಗಳಿಗೆ ತಣಿಯದು ||
ನಿಸರ್ಗಸೌಂದರ್ಯ ಕವಿಯನ್ನು ಮಂತ್ರ ಮುಗ್ಧನನ್ನಾಗಿ ಮಾಡಿ ತನ್ನೆಲ್ಲ ಸೌಂದರ್ಯದ ವಿವರಗಳನ್ನು ಕವಿಗೆ ಕಾಣಿಕೆಯಾಗಿ ನೀಡುತ್ತದೆ. ಶ್ರಾವಣ ಬೇಂದ್ರೆಯವರ ಕಾವ್ಯವನ್ನು ಉದ್ದೀಪಿಸುವ ಪ್ರೇರಕ ಶಕ್ತಿಯಾಗಿದೆ.
ಶ್ರಾವಣಕ್ಕೂ ಬೇಂದ್ರೆಯವರ ಕಾವ್ಯಕ್ಕೂ ಒಂದು ಬಲವಾದ ನಂಟು. ಶ್ರಾವಣಧ ಸೌಂದರ್ಯವನ್ನು ಸೂರೆಗೊಂಡ ಅವರ ಒಂದು ಪದ್ಯ ‘ಹಾಡು ಪಾಡು’ ಸಂಗ್ರಹದಲ್ಲಿದೆ. ಕವಿತೆಯ ಹೆಸರು ‘ಶ್ರಾವಣ’. ಈ ಕವಿತೆ ಲಾವಣಿ ಗತ್ತಿನಲ್ಲಿದ್ದು ‘ಲಯ’ ಕವಿಯ ತನ್ಮಯತೆಯನ್ನು ಪ್ರತಿಫಲಿಸುತ್ತಿದೆ.
ಶ್ರಾವಣಾ ಬಂತು ಕಾಡಿಗೆ | ಬಂತು ನಾಡಿಗೆ |
ಬಂತು ಬೀಡಿಗೆ | ಶ್ರಾವಣಾ ಬಂತು || ಪ ||
ಕಡಲಿಗೆ ಬಂತು ಶ್ರಾವಣಾ | ಕುಣಿದ್ಹಾಂಗ ರಾವಣಾ ||
ಕುಣಿದಾವಗಾಳಿ | ಭೈರವನ ರೂಪತಾಳಿ || ಅಪ ||
೧
ಶ್ರಾವಣ ಬಂತು ಫಟಕ್ಕ | ರಾಜ್ಯ ಪಟ್ಟಕ್ಕ |
ಬಾನಮಟ್ಟಕ್ಕ |
ಏರ‍್ಯಾವಮುಗಿಲು | ರವಿಕಾಣೆ ಹಾಡೆಹಗಲು |
೨
ಶ್ರಾವಣ ಬಂತು ಹೊಳಿಗಳಿಗೆ | ಅದೆ ಶುಭಗಳಿಗೆ |
ಹೊಳಿಗೆ ಮತ್ತಮಳಿಗೆ |
ಆಗೇದ ಲಗ್ನ | ಅದರಾಗ ಭೂಮಿಮಗ್ನ |
೩
ಶ್ರಾವಣ ಬಂತು ಊರಿಗೆ | ಕೇರಿ ಕೇರಿಗೆ |
ಹೊಡೆದ ಝಾರಿಗೆ |
ಜೋಕಾಲಿ ಏರಿ | ಅಡರ‍್ಯಾವ ಮರಕ ಹಾರಿ |
೪
ಶ್ರಾವಣ ಬಂತು ಮನಿಮನಿಗೆ | ಕೂಡಿದನಿದನಿಗೆ |
ಮನದ ನನಿಕೊನಿಗೆ |
ಒಡೆದಾವ ಹಾಡು | ರಸ ಉಕ್ಕತಾವ ನೋಡು |
ಶ್ರಾವಣ ಬಂತು
ಕಡಲಿಗೆ ಬಂದ ಶ್ರಾವಣ ಹಂತ ಹಂತವಾಗಿ ಮನೆಯವರೆಗೆ ಬಂದು ಮುಟ್ಟುತ್ತಾನೆ. ಈ ಲಾವಣಿಯ ಎರಡನೆ ಚರಣದಲ್ಲಿ ಶ್ರಾವಣದ ಸರ್ವವ್ಯಾಪ್ತಿತ್ವದ ವರ್ಣನೆಯಿದೆ. ಹೊಳೆ-ಮಳೆಯ ಮದುವೆ ಅದರಲ್ಲಿ ಭೂಮಿಯ ಮಗ್ನತೆಯನ್ನು ಕವಿ ಹೇಳುವುದರೊಂದಿಗೆ ಮನೆಯಲ್ಲಿಯ ‘ಶ್ರಾವಣ’ವನ್ನು ಕುರಿತು ಹೇಳುತ್ತಾನೆ. ಹಬ್ಬಗಳ ತಿಂಗಳದ ವರ್ಣನೆ ಇದರಲ್ಲಿದೆ. ನಮ್ಮ ಹಳ್ಳಿ ಹೆಣ್ಣುಮಕ್ಕಳಿಗಂತೂ ಶ್ರಾವಣದ ವೈಭವವೇ ವೈಭವ. ಮನೆಮನೆಯಲ್ಲಿ ಹೆಣ್ಣು ಮಕ್ಕಳು ಹಾಡು ಪೂಜೆಯಲ್ಲಿ ತೊಡಗಿದರೆ ಗಂಡಸರು ಗುಡಿ-ಗುಂಡಾರಗಳಲ್ಲಿ ಭಜನೆ ಮೇಳಗಳಲ್ಲಿ ಮಗ್ನರಾಗುತ್ತಾರೆ.
೫
ಬೆಟ್ಟ ತೊಟ್ಟಾವ ಕುತನಿಯ ಅಂಗಿ |
ಹಸಿರ ನೋಡ ತಂಗಿ |
ಹೊರಟಾವೆಲ್ಲೊ ಜಂಗಿ |
ಜಾತ್ರಿಗೇನೋ | ನೆರದsದ ಇಲ್ಲೆ ತಾನೋ |
೬
ಬನಬನ ನೋಡು ಈಗ ಹ್ಯಾಂಗ |
ಮದುವಿಮಗನ್ಹಾಂಗ |
ತಲಿಗೆ ಬಾಸಿಂಗ |
ಕಟ್ಟಿಗೊಂಡು | ನಿಂತಾವ ಹರ್ಷಗೊಂಡು ||
೭
ಹಸಿರುಟ್ಟ ಬಸರಿಯ ಹಾಂಗ |
ನೆಲ ಹೊಲಹ್ಯಾಂಗ |
ಅರಿಸಿಣ ಒಡೆದಾಂಗ |
ಹೊಮ್ಮತಾವ | ಬಂಗಾರ ಚಿಮ್ಮತಾವ ||
೮
ಗುಡ್ಡ ಗುಡ್ಡ ಸ್ಥಾವರಲಿಂಗ |
ಅವಕ ಅಭ್ಯಂಗ | ಎರಿತಾವನ್ನೋ ಹಾಂಗ |
ಕೂಡ್ಯಾವ ಮೋಡ |
ಸುತ್ತೆಲ್ಲ ನೋಡ ನೋಡ ||
೯
ನಾಡೆಲ್ಲ ಏರಿಯ ವಾರಿ |
ಹರಿತಾವ ಝರಿ |
ಹಾಲಿನ ತೊರಿ |
ಈಗ ಯಾಕs | ನೆಲಕೆಲ್ಲ ಕುಡಿಸಲಾಕ ||
ಶ್ರಾವಣ ಬಂತು || ೨ ||
ಇದು ಕವಿತೆಯ ಎರಡನೆ ನುಡಿ – ‘ಶ್ರಾವಣಾಬಂತು’ ಅನ್ನುತ್ತ ಮೊದಲನೆ ನುಡಿಯಲ್ಲಿ ಹೇಳಿ ನಿಸರ್ಗದಲ್ಲಾದ ಬದಲಾವಣೆ ಅಲ್ಲದೆ ತಮ್ಮ ಕಲ್ಪನಾ ಶಕ್ತಿಗೆ ಕಂಡದ್ದನ್ನು ಇಲ್ಲಿ ಚಿತ್ರಿಸಿದ್ದಾರೆ. ಗುಡ್ಡಗಳ ಮೇಲೆ ಮಳೆ ಸುರಿಯುವ ಚಿತ್ರ ಸ್ಥಾವರಲಿಂಗಕ್ಕೆ ಮಳೆಯೆರೆಯುವ ಅಭಿಷೇಕ! ಬಂಗಾರ ಬಣ್ಣದ ಹೂಗಳನ್ನು ತಳೆದ ಗಿಡಗಳು ಬಾಸಿಂಗ ಕಟ್ಟಿಕೊಂಡ ವಧು-ವರರು! ದೂರಾನ್ವಯದ ಸಂಬಂಧ ಇಲ್ಲಿದೆ. ಈ ಪದ್ಯದಲ್ಲಿಯ ಚಿತ್ರಗಳೆಲ್ಲ ಒಂದಾದ ಮೇಲೆ ಒಂದರಂತೆ ಮೂಡಿ ಮರೆಯಾಗಿ ಬಿಡುತ್ತವೆ.
ಪದ್ಯದ ಕೊನೆಯ ಸಾಲುಗಳಲ್ಲಿ ಶ್ರೀಕೃಷ್ಣ ಹುಟ್ಟಿದ ಮಾಸ ಎಂದು ಹೇಳಿದ್ದಾರೆ.
ಜಗದ್ಗುರು ಹುಟ್ಟಿದ ಮಾಸ |
ಕಟ್ಟಿ ನೂರು ವೇಷ |
ಕೊಟ್ಟ ಸಂತೋಷ |
ಕುಣಿತದ | ತಾನsನ ದಣಿತದ |
ಶ್ರಾವಣ ಬಂತು ಕಾಡಿಗೆ | ಬಂತು ನಾಡಿಗೆ |
ಬಂತು ಬೀಡಿಗೆ | ಶ್ರಾವಣಾ ಬಂತು ||
‘ನಾದಲೀಲೆ’ ಸಂಗ್ರಹದಲ್ಲಿ ‘ಶ್ರಾವಣ’ ಎಂಬ ಹೆಸರಿನ ಕವಿಯೊಂದಿದೆ. ಈ ಕವಿತೆ ಆ ‘ಶ್ರಾವಣ’ದ ಕವಿತೆಗಿಂತ ಭಿನ್ನವಾಗಿದೆ. ಇದರಲ್ಲಿ ಬೇಂದ್ರೆಯವರ ಕಲ್ಪನಾಶಕ್ತಿ ಮತ್ತು ಕಾವ್ಯಸಂಕಲ್ಪ ಶಕ್ತಿ ಕೆಲಸ ಮಾಡಿರುವುದು ತೋರುತ್ತದೆ.
ಪದ್ಯದ ಮೊದಲಿನ ಭಾಗ ಹೀಗಿದೆ.
೧
ಅಗೋ ಅಲ್ಲಿ ದೂರದಲ್ಲಿ
ನೆಲದ ಮುಗಿಲ ಮಗ್ಗುಲಲ್ಲಿ
ಹಸಿರಿನ ಹಸುಗೂಸದೊಂದು
ಆಗ ಈಗ ಹೊರಳುತಿಹುದು
ಏನೊ ಎಂತೊ ಒರಲುತಿಹುದು
ಆs ಹಸಿರ ಒಳಗೆ ಹೊರಗೆ
ನೀರ ಬೆಳಕ ತುಣುಕು ಮಿಣುಕು
ಅಲ್ಲಿನಿಂದ ಬಂದೆಯಾ !
ಕುಣಿವ ಮಣಿವ ಹೆಡೆಯ ಹಾವುಗಳನು ಹಿಡಿದು ತಂದೆಯಾ?
೨
ಏಕೆ ಬಂದೆ? ಏನು ತಂದೆ?
ಹೇಳೋಹೇಳು ಶ್ರಾವಣಾ
ನೀ ಬಂದ ಕಾರಣಾ
ಈ ಸಾಲುಗಳು ಶ್ರಾವಣದ ಸೃಷ್ಟಿ ಪುರಾಣವನ್ನು ಹೇಳುವ ಹವಣಿಕೆಯಲ್ಲಿವೆ. ‘ಶ್ರಾವಣ’ ಈ ಕವಿತೆಯ ನಾಯಕ. ಶ್ರಾವಣದ ಮಾನವೀಕರಣ ಈ ಕವಿತೆಯ ಮಟ್ಟಿಗೆ ಒಂದು ಗೃಹೀತ ಸತ್ಯವಾಗಿರುವುದರಿಂದ, ಶ್ರಾವಣದ ಹುಟ್ಟು, ಬೆಳವಣಿಗೆ ಮತ್ತು ವ್ಯಕ್ತಿತ್ವವನ್ನು ಕುರಿತು ಈ ಕವಿತೆ ಕೆಲವು ಮಾತುಗಳನ್ನು ಹೇಳುತ್ತದೆ. ಶ್ರಾವಣದ ದಿಕ್ಕು ದೆಸೆಗಳನ್ನು, ಕುಲ-ಗೋತ್ರಗಳನ್ನು, ಹುಟ್ಟು ಬೆಳವಣಿಗೆಯನ್ನು ತಿಳಿದುಕೊಳ್ಳುವ ಕುತೂಹಲವಿದೆ. ‘ಅಲ್ಲಿನಿಂದ ಬಂದೆಯಾ’? ಎಂಬ ಪ್ರಶ್ನೆ ಕುತೂಹಲದ್ದು.
ಈ ಪ್ರಶ್ನೆಗೆ ಕೊಟ್ಟಿರುವ ಉತ್ತರ ಗಡಸಾಗಿದೆ. ನೆಲಮುಗಿಲು ಕೂಡಿದಂತೆ ಕಾಣುವ ಹಸಿರು ಶ್ರಾವಣಕ್ಕೆ ಜನ್ಮ ಕೊಟ್ಟಿತೆ? ಶ್ರಾವಣಕ್ಕೆ ಜನ್ಮ ಕೊಡಲಿರುವ ಹಸಿರು ತಾನೆ ಒಂದು ಹಸುಗೂಸಾಗಿ ಒರಲುತ್ತಿದೆ. ಬಹುಶಃ ಈ ಕೂಸು ಬೆಳೆದು ಬಂದ ಶ್ರಾವಣವಾಗಿರಬೇಕು. ‘ಹಸಿರು, ನೀರು ಮತ್ತು ಬೆಳಕು’ ಇವು ಕೂಡಿಕೊಂಡು ಶ್ರಾವಣವಾಗಿರಬೇಕು ಎಂಬ ಊಹೆ. ಆದರೆ ‘ಅಲ್ಲಿನಿಂದ ಬಂದೆಯಾ?’ ಎಂಬ ಪ್ರಶ್ನೆಯ ನಂತರ ಇನ್ನೊಂದು ಪ್ರಶ್ನೆ ಇದೆ. “ಕುಣಿವ ಮಣಿವ ಹೆಡೆಯ ಹಾವುಗಳನ್ನು ಹಿಡಿದು ತಂದೆಯಾ?” ಶ್ರಾವಣದ ಮಳೆ ನೀರು, ನೆಲದ ಹುತ್ತಗಳಲ್ಲಿ ಸೇರಿ ಹಾವುಗಳನ್ನು ಹೊರಗೆ ಹಾಕುತ್ತದೆ. ಅಲ್ಲದೆ ನಾಗರಪಂಚಮಿ ಬರುವುದು ಶ್ರಾವಣ ಮಾಸದಲ್ಲಿಯೇ. ಕವಿತೆ ವಾಸ್ತವ ಸತ್ಯವನ್ನು ಉಪಯೋಗಿಸುವಂತೆ ಕಾಣಿಸುವುದಿಲ್ಲ. ಕುಣಿವ ಮಣಿವ ಹೆಡೆಯ ಹಾವುಗಳು ಕೃಷ್ಣ ಕುಣಿದ ಕಾಳಿಂಗ ಸರ್ಪದ ಸಂಗಾತಿಗಳು ಆಗಿರಬಹುದು. ಅರ್ಥ ಸ್ಪಷ್ಟವಾಗದೆ ಊಹಾವಿಲಾಸಕ್ಕೆ ಎಡೆ ಮಾಡಿಕೊಡುತ್ತದೆ. ಮುಂದಿನ ನುಡಿಯಲ್ಲಿ ಶ್ರಾವಣದ ವಾಸ್ತವ ಮತ್ತು ಕಲ್ಪಿತವಾದ ವರ್ಣನೆಯಿದೆ.
ಪಡುವ ದಿಕ್ಕಿನಿಂದ ಹರಿವ
ಗಾಳಿ–ಕುದುರೆಯನ್ನು ಏರಿ
ಪರ್ಜನ್ಯ ಗೀತವನ್ನು
ಹಾsಡುತ್ತ ಬಂದಿತು.
೪
ಬನದ ಮನದ ಮೇಳವೆಲ್ಲ
ಸೋs ಎಂದು ಎಂದಿತು
ಬಿದರಿ ಕೊಳಲ ನುಡಿಸಿತು
ಮಲೆಯ ಹೆಳಲ ಮುಡಿಸಿತು
ಬಳ್ಳಿಮಾಡ ಬಾಗಿಸಿತ್ತು
ಗಿಡಗಳ ತಲೆದೂಗಿಸಿತ್ತು
ಮರದ ಹನಿಯ ಮಣಿಗಳನ್ನು
ಅತ್ತ ಇತ್ತ ತೂರುತಾ
ಹಸಿರು ಮುರಿವ ತೊಂಗಲನ್ನು
ಕೆಳಗೆ ಮೇಲೆ ತೂಗುತಾ
ಬರುವ ನಿನ್ನ ಅಂದ ಚೆಂದ
ಸೂಸು ಸೊಗಸು ಆನಂದ
೫
ಗುಳ್ಳಗಂಜಿ ತೊಡುವ ತೊಟ್ಟು
ಹಾವಸೆಯಾ ಉಡುಪನುಟ್ಟು
ನಗುವ ತುಟಿಯ ನನೆದ ಎವೆಯ
ತರಳ ನೀನು ಶ್ರಾವಣಾ,
ಅಳಲು ನಗಲು ತಡವೆ ಇಲ್ಲ
ಇದುವೆ ನಿನಗೆ ಆಟವೆಲ್ಲ
ಬಾರೋದಿವ್ಯ ಚಾರಣಾ
ತುಂಟ ಹುಡುಗ ಶ್ರಾವಣಾ !
ಪಶ್ಚಿಮ ದಿಕ್ಕಿನಿಂದ ಕುದುರೆಯೇರಿ ಪರ್ಜನ್ಯ ಗೀತವನ್ನು ಹಾಡುತ್ತ ಬರುವ ಗಾಳಿ ಕಾಡನ್ನು ಆವರಿಸಿ ಬಿಡುತ್ತದೆ. ಬಿದಿರು ಮೆಳೆ ಕೊಳಲನ್ನು ನುಡಿಸುತ್ತದೆ. ಇಂಥ ರಮ್ಯವಾದ ವಾತಾವರಣದಲ್ಲಿ ‘ತರಳ ಶ್ರಾವಣ’ನ ದರ್ಶನವಾಗುತ್ತದೆ. ತುಂಟ ಹುಡುಗನಾದ ಶ್ರಾವಣನ ವೇಷ ಭೂಷಣಗಳ ವರ್ಣನೆ ಉಚಿತವಾಗಿದೆ. ಶ್ರಾವಣನಿಗೆ ಗುಲಗಂಜಿಯ ಅಲಂಕಾರ ಮತ್ತು ಹಾವಸೆಯ ಉಡುಪು. ಅವನ ತುಟಿ ನಗುತ್ತಿದ್ದರೂ ಕಣ್ಣಿನಲ್ಲಿ ಯಾವಾಗಲೂ ನೀರು “ಅಳಲು ನಗಲು ತಡವೇ ಇಲ್ಲ, ಇದು ನಿನಗೆ ಆಟವೆಲ್ಲ” ಬಾರೋ ದಿವ್ಯ ಚಾರಣಾ” ಇಲ್ಲಿ ಚಾರಣಶಬ್ದ ಶ್ರಾವಣಕ್ಕೆ ಪ್ರಾಸಬದ್ಧತೆ ಅಷ್ಟೆ.
ಕವಿತೆಯ ಕೊನೆಯ ಭಾಗದಲ್ಲಿ ಶ್ರಾವಣನ ತಂದೆ-ತಾಯಿಗಳ ಚಿತ್ರವಿದೆ.
ನೀನು ನಡೆದು ಬಂದ ಮಾಸ
ಹೆಣ್ಗೆ ತವರು ಮನೆಯ ವಾಸ
ಬರಿಯ ಆಟ ಬರಿಯ ಹಾಸ
ಮಧು ಮಾಸಕು ಹಿರಿದದು
ಮಧುರ ಮಾಸ ಸರಿಯದು
೭
ಮೋಡಗವಿದ ಕಣ್ಣಿನವನು
ಮುದಿಯ ತಂದೆ ಮುಗಿಲರಾಯ
ನಿನ್ನನ್ನೆ ಬಯಸಿದಾ
ಕಣ್ಣು ಕೆನ್ನೆ ತೊಯ್ಸಿದಾ
ಬಿಸಿಲಹಣ್ಣ ತಿಂದು ಹೊತ್ತು
ಹೆತ್ತ ನಿನ್ನ ಭೂಮಿ ತಾಯಿ
ಪಾಪ, ನಿನ್ನ ನೆನಸಿತು
ಎದೆಯ ಸೆರಗ ನನೆಸಿತು
ಅಂತೆ ಬಂದೆ ಚಾರಣಾ
ಬಾರೊ ಮಗುವೆ ಶ್ರಾವಣಾ
ಮೋಡಗವಿದ ಕಣ್ಣಿನವನು ‘ಮುದಿಯ ತಂದೆ ಮುಗಿಲರಾಯ, ನಿನ್ನನ್ನೆ ಬಯಸಿದಾ, ಕಣ್ಣು ಕೆನ್ನೆ ತೊಯ್ಸಿದಾ’ ಮತ್ತು ‘ಬಿಸಿಲಹಣ್ಣ ತಿಂದು ಹೊತ್ತು, ಹೆತ್ತ ನಿನ್ನ ಭೂಮೀ ತಾಯಿ ಪಾಪ, ನಿನ್ನ ನೆನಸಿತು, ಎದೆಯ ಸೆರಗ ನನೆಸಿತು’ ಈ ಎರಡು ಚಿತ್ರಗಳು ಕವಿತೆಯಲ್ಲಿ ಅದ್ಭುತವಾದ ಕಲ್ಪನಾ ಶಕ್ತಿಯ ಫಲವಾಗಿವೆ. ಶ್ರಾವಣ ಒಂದು ದೃಷ್ಟಿಯಿಂದ ದ್ಯವಾ-ಪೃಥ್ವಿಯರ ಮಗ. ಆದರೆ ಇಲ್ಲಿ ತಂದೆ ತಾಯಿಗಳ ಈ ಚಿತ್ರದಲ್ಲಿ ನೋವಿನ ಸಂಬಂಧ ಮತ್ತು ಸಂಬಂಧದ ನೋವು ಹಾಸು ಹೊಕ್ಕಾಗಿದೆ. ಶ್ರಾವಣನ ವ್ಯಕ್ತಿತ್ವ ತಂದೆ-ತಾಯಿಗಳ ವ್ಯಕ್ತಿತ್ವಕ್ಕಿಂತ ತೀರ ಭಿನ್ನವಾದದ್ದು, ಶ್ರಾವಣನಿಗೆ ಅಳಲು-ನಗಲು ತಡವೇ ಇಲ್ಲ. ಅವನು ಕಾಲಿಟ್ಟಲೆಲ್ಲಾ ಆಟ ಮತ್ತು ಉತ್ಸಾಹ. ಅವನು ಬಂದರೆ ಹೆಣ್ಗೆ ತವರು ಮನೆ ವಾಸ. ‘ಬರಿಯ ಆಟ ಬರಿಯಹಾಸ’ ತಂದೆ ತಾಯಿಯರ ಮುಪ್ಪು ಮಗನ ಜೀವನೋತ್ಸಾಹ. ಎರಡೂ ಕೂಡಿಕೊಂಡು ನವೋದಯ ಕಾಲ ಕಂಡುಕೊಂಡ ಒಂದು ಹೊಸ ಸತ್ಯವ ನ್ನು ಮೂಡಿಸಲು ಯತ್ನಿಸುತ್ತದೆ.
ಈ ಕವಿತೆಯ ವೈಶಿಷ್ಟ್ಯವೆಂದರೆ ಶ್ರಾವಣದ ಮಾನವೀಕರಣ. ಸಾಧನಕೇರಿಯಲ್ಲಿ ಮೊದಲು ಕಂಡ ಶ್ರಾವಣದ ದರ್ಶನವನ್ನು ಬೇಂದ್ರೆ ಇಲ್ಲಿ ಸಾರಿದ್ದಾರೆ. ಇದನ್ನು ಬರೆದದ್ದು ೧೯೩೦ ಜುಲೈ ತಿಂಗಳಲ್ಲಿ.
ಉಯ್ಯಾಲೆ ಕವನ ಸಂಗ್ರಹದಲ್ಲಿ ‘ಶ್ರಾವಣದ ಹಗಲು’ ಎಂಬ ಹನ್ನೆರಡು ಸಾಲಿನ ಒಂದು ಚಿಕ್ಕ ಕವಿತೆ ಇದೆ. ಇದನ್ನು ಕವಿ ಬರೆದದ್ದು ೧೯೨೭ರಲ್ಲಿ. ಈ ಕವಿತೆಯ ಉದ್ದೇಶ ಸ್ಪಷ್ಟವಾಗಿ ಶ್ರಾವಣದ ಹಗಲನ್ನು ಬಣ್ಣಿಸುವುದು. ಹಗಲಿನ ವಿವರಗಳನ್ನೆಲ್ಲಾ ವಾಸ್ತವತೆಗೆ ಅನ್ಯಾಯವಾಗದಂತೆ ಒಂದು ಕಡೆ ಕಲೆ ಹಾಕಿದಂತಿದೆ. ಆದರೆ ಕವಿ ಜಿಜ್ಞಾಸು ಆಗಿರುವುದರಿಂದ ಇದೆಲ್ಲದರ ಅರ್ಥವೇನು ಎಂಬ ಪ್ರಶ್ನೆಯನ್ನು ಕವಿತೆ ಕೇಳುತ್ತದೆ.
ನೆಲ ಹಸಿರು : ಹೊಲ ಹಸಿರು : ಗಿಡಗಂಟಿ ಹಸಿರು;
ಫಲ ಏನೊ? ಬಳೆಯುತಿದೆ ಬಯಲ ಬಸಿರು.
ಈ ಸೂಕ್ಷ್ಮವಾದ ನಿರೀಕ್ಷಣೆಯಲ್ಲಿ, ಅನಿರೀಕ್ಷಣೆಯಿಂದ ಹುಟ್ಟುವ ಪ್ರಶ್ನೆಯ ಆಳವಾದ ನೋವಿದೆ. ಶ್ರಾವಣದಲ್ಲಿ ಎಲ್ಲವೂ ಹಸಿರಾಗಿದೆ. ಎಲ್ಲವೂ ಬೆಳೆಯುತ್ತಿದೆ. ಆದರೆ ಬೆಳವಣಿಗೆ ಕೇವಲ ಒಂದು ಪ್ರಾಕೃತಿಕ ವ್ಯಾಪಾರವೇ ಹೊರತು ಕ್ರತು ಶಕ್ತಿಯಿಂದ ಕೂಡಿದ ಸಂಕಲ್ಪವಲ್ಲ. ಅದಕ್ಕೆಂದೆ ಫಲ ಏನು ಎಂದು ಪ್ರಶ್ನೆ ಕೇಳಬೇಕಾಗುತ್ತದೆ. ಬಯಲು ಬಸಿರು ಸುಮ್ಮನೆ ಬೆಳೆದರೆ ಬಂಜೆಗೆ ಬಸಿರು ಬೆಳೆದಂತಾಗುತ್ತದೆ. ಬಹುಶಃ ಕವಿತೆ ಕಾವ್ಯದ ಕ್ರತು ಶಕ್ತಿಯನ್ನು ಪ್ರಶ್ನಿಸುವಂತೆ ಕಾಣುತ್ತದೆ.
ನೆನೆನೆನೆಸಿ ಅತ್ತಂತೆ ಆಗಾಗ ಮಳೆಯು,
ಅನಿತರೊಳು ನಡು ನಡುವೆ ಹೊಂಬಿಸಿಲ ಕಳೆಯು
ಹಿಂದಿನ ಕವಿತೆಯಲ್ಲಿನ ‘ನಗುವ ತುಟಿಯ ನನೆದ ಎವೆಯ’ ಎಂಬ ವರ್ಣನೆಯಲ್ಲಿಯ ವಿರೋಧಾಭಾಸ ಕೇವಲ ಅಲಂಕಾರಿಕವಾಗಿತ್ತು. ಇಲ್ಲಿ ಅದೇ ವಿರೋಧಾಭಾಸ ಅರ್ಥಪೂರ್ಣವಾಗಿದೆ. ಕಾರಣವಿಲ್ಲದ ನಗು ಮತ್ತು ಅಳು ಅಸ್ವಸ್ಥ ಮನಸ್ಸನ್ನು ಸೂಚಿಸುತ್ತವೆ.
ಗಾಳಿ ಗೋಳಿಡುವಂತೆ ಭೋರಾಡುತಿಹುದು;
ಬಾಳುವೆಯ ಹೊಸದೊಂದು ಒಗಟವಾಗಿಹುದು
ನಲೆಯರಿಯದೇ, ತೂಗು ಜೋಕಾಲಿಯಾಗಿ
ತಲೆ ತಿರುಗಿಸುವದೊಮ್ಮೆ ಕೆಳಗೆ ಮೇಲಾಗಿ
ಶ್ರಾವಣದಲ್ಲಿ ಸಾಮಾನ್ಯವಾಗಿ ಕಂಡುಬರುವ ಈ ವಿವರಕ್ಕೆ ಈ ಕವಿತೆಯಲ್ಲಿ ಒಂದು ವಿಶೇಷ ಅರ್ಥ. ಕವಿತೆ ಜೀವನದ ಆಳದಲ್ಲಿರುವ ನೋವನ್ನು ಅರ್ಥ ಮಾಡಿಕೊಳ್ಳಲು ಪ್ರಯತ್ನಿಸುತ್ತದೆ. ಕವಿತೆಯ ಕೊನೆಯಲ್ಲಿ ಕವಿ ಅಸ್ವಸ್ಥತೆಯನ್ನು ತನ್ನದಾಗಿಸಿಕೊಂಡು ಹೇಳುತ್ತಾನೆ.
ತೂಗಿ ತಲೆದೂಗುವದು ತಲ್ಲೀನವಾಗಿ
ಬೇಗನೆ ಮತ್ತೆ ಹಾಲ್ಗುಡಿದ ಹಾವಾಗಿ
ತನ್ನ ಬಾಳುವೆಯಹುದು ಶ್ರಾವಣದ ಹಗಲು
ನನ್ನ ತೊಯ್ದಾಟದಲಿ ಅದಕಿಂತ ಮಿಗಿಲು
ಈ ಸಾಲುಗಳು ಕವಿಯ ಜೀವನವನ್ನು ಕುರಿತು ಏನೇ ಹೇಳಿರಲಿ, ಅದು ಈಗ ಪ್ರಸ್ತುವಲ್ಲ. ಕವಿಯ ಅಂತರಂಗದ ಭಾವನೆಯನ್ನು ಮೀರಿ ಕವಿತೆ ಶ್ರಾವಣದ ಹಗಲನ್ನು ಒಂದು ಜೀವಂತ ಪ್ರತಿಮೆಯಾಗಿಸಲು ಹವಣಿಸುತ್ತದೆ. ಒಂದು ಸಾಮಾನ್ಯ ಸತ್ಯವನ್ನು ನಿರ್ದೇಶಿಸಲು ಪ್ರಯತ್ನ ಮಾಡುತ್ತದೆ. ಪ್ರಾಕೃತಿಕವಾದ ಬೆಳವಣಿಗೆ ತನ್ನ ತಾನೇ ನಡೆದು ಮತ್ತೆ ಮರೆಯಾಗುವ ವ್ಯಾಪಾರ, ಅದರ ಫಲ, ಪ್ರಕೃತಿ ಕೊಟ್ಟಷ್ಟು, ನಾವು ಪಡೆದುಕೊಂಡಷ್ಟು. ನಿರಂತರವಾಗಿ ಸುರಿಯುವ ಮಳೆಯಿಂದ ಹದಗೊಂಡ ಭೂಮಿಯಲ್ಲಿ ಸಂಕಲ್ಪದ ಬೀಜಗಳನ್ನು ಬಿತ್ತಿದಾಗ, ಅದರ ಕೃಷಿಯಲ್ಲಿ ಮನಸ್ಸು ತೊಡಗಿಸಿದಾಗ ನಿರೀಕ್ಷಿತವಾದ ಫಲ ದೊರಕಬಹುದು. ಪ್ರಸ್ತುತ ಕವಿತೆ ಈ ಮಾತನ್ನು ಕಾವ್ಯಕ್ಕೂ ಅನ್ವಯಿಸಿ ಹೇಳುತ್ತದೆ ಎಂದು ಅನಿಸುತ್ತದೆ.
ಶ್ರಾವಣದ ಕವಿ ಬೇಂದ್ರೆ (3)
‘ಸಖೀಗೀತ’ದಲ್ಲಿ ‘ಶ್ರಾವಣದ ವೈಭವ’ ಕವಿತೆಯಲ್ಲಿ ಹೇಳಿದಂತೆ ಶ್ರಾವಣ ಕವಿಯ ಪಾಲಿಗೆ ಉಪಮೆ, ರೂಪಕ ಮತ್ತು ಚಿತ್ರಗಳ ಗಣಿಯಾಗಿದೆ. ಪ್ರತಿ ವರುಷ ಬರುವ ಶ್ರಾವಣ ತನ್ನ ಚಿತ್ರಗಳನ್ನು ಹೊಸದಾಗಿ ಮೂಡಿಸುತ್ತಲೇ ಬರುತ್ತದೆ. ಆದರೆ ಕಾವ್ಯ ವ್ಯಾಪಾರ ಕವಿಯ ಸ್ವಂಥದ ಜವಾಬ್ದಾರಿಯಾಗಿರುತ್ತದೆ. ಪ್ರಾಕೃತಿಕ ಸೌಂದರ್ಯದ ಕಾವ್ಯಾರ್ಥವನ್ನು ಕಂಡು ಅದನ್ನು ಮೂಡಿಸುವುದು ಕವಿಯ ಜವಾಬ್ದಾರಿಯಾಗಿದೆ. ಶ್ರಾವಣದ ಹಗಲು ಇಲ್ಲಿ ಒಂದು ಅರ್ಥಪೂರ್ಣವಾದ ಕೇಂದ್ರ ಪ್ರತಿಮೆಯಾಗಿದೆ. ಕವಿತೆಯ ಎಲ್ಲ ಅರ್ಥವನ್ನು ಸೂಚಿಸಲು ಸಮರ್ಥವಾಗಿದೆ. ಪ್ರತಿಯೊಂದು ವಿವರ ಕೇಂದ್ರ ಪ್ರತಿಮೆಯ ಅರ್ಥವನ್ನು ಬೆಳೆಸುತ್ತದೆ.
‘ಗಂಗಾವತರಣ’ ಸಂಗ್ರಹದಲ್ಲಿ ‘ಬಂದಿಕಾರಾ ಶ್ರಾವಣ’ ಎಂಬ ಕವಿತೆ ಇದೆ. ಈಗಾಗಲೇ ಚರ್ಚೆಗೆ ಒಳಗಾದ ಶ್ರಾವಣದ ಕವಿತೆಗಳಂತೆ ಈ ಕವಿತೆಗೆ ನಿಸರ್ಗ ಚಿತ್ರಗಳನ್ನು ಮೂಡಿಸುವ ಹವ್ಯಾಸವೇ ಇಲ್ಲ. ‘ಶ್ರಾವಣ’ ಈ ಕವಿತೆಯ ನಾಯಕ. ಅವನು ‘ಬಂದಿಕಾರಾ ಶ್ರಾವಣ’ ಬಂದಿಕಾರಾ ಎಂಬ ಶಬ್ದ ಸೃಷ್ಟಿಸುವ ಅರ್ಥ ಪ್ರಪಂಚ ವಿಪುಲವಾಗಿದೆ. ಪ್ರತಿಯೊಬ್ಬ ನಾಯಕ ಅನುಯಾಯಿಗಳನ್ನು ತನ್ನ ಕೈಯಲ್ಲಿಟ್ಟುಕೊಂಡಿರುತ್ತಾನೆ. ಅವನು ಬಂದಿಕಾರನಾಗುತ್ತಾನೆ. ಅನುಯಾಯಿಗಳ ಗುಂಪು ಸ್ವೇಚ್ಛೆಯಿಂದ ಅವನ ಬಂಧನಕ್ಕೆ ಒಳಗಾಗುತ್ತದೆ. ಆದರೂ ನಿಜವಾದ ನಾಯಕ ಇನ್ನೊಬ್ಬರ ಸ್ವಾತಂತ್ರ್ಯವನ್ನು ಕಸಿದುಕೊಳ್ಳುವುದಿಲ್ಲ. ‘ಬಂದಿಕಾರಾ’ ಶಬ್ದದಲ್ಲಿಯ ಅರ್ಥ ವಿರೋಧ ಈ ಬಗೆಯದು.
ಬಂದಿಯೊಳಗಿದ್ದವರ ಬಂಧವನ ಬಿಡಿಸುವಾ
ಬಂದಿಕಾರಾ ಶ್ರಾವಣಾ!
ಬಂಧನದೊಳಿಹರೊ ಜಗವಂದಿತರನಿಂದಿತರು
ಬಂದೆ ಬಿಡಿಸೈ ಶ್ರಾವಣಾ
ಅಂಧಕಾರವಿದಲ್ಲ ಮಂದೇಹ ಸಂಘವಿದೆ
ಸಂದೇಹವೇ ಶ್ರಾವಣಾ?
ಅಂದು ಗಾಯತ್ರಿ ಮನದಂದು ಕಿವಿದುಂಬಿಸಿದೆ
ಇಂದಾವುದೋ ಶ್ರಾವಣಾ?
ಬಂಧನದಲ್ಲಿದ್ದವರ ಬಂಧನವನ್ನು ಬಿಡಿಸುವ ಕೆಲಸ ಶ್ರಾವಣಕ್ಕೆ ಸಹಜವಾಗಿದೆ ಎಂಬ ಧ್ವನಿ ಇಲ್ಲಿದೆ. ಕಾರಣ ಶ್ರೀಕೃಷ್ಣನ ಸ್ಮೃತಿ. ಈ ಕವಿತೆಯ ತುಂಬ ತುಂಬಿಕೊಂಡದ್ದಾಗಿದೆ.
ಶ್ರೀಕೃಷ್ಣನ ಹುಟ್ಟು ಶ್ರಾವಣದಲ್ಲಿ.
೨. ಬಂದು ಗೀತೆಯ ಹಾಡಿನೊಂದು ಯೋಗವ ಹೇಳಿ
ಒಂದು ಗೂಡೋ ಶ್ರಾವಣಾ.
ಒಂದು ಶ್ರುತಿಯವ ನೀನಮಂದ ನಂದನವಾಸಿ
ಮಂದಹಾಸಾ ಶ್ರಾವಣಾ.
ನಂದಗೋಹನ ಕಾಂತೆಗಂದೊಪ್ಪಿಸಿದೆ ತಾನೆ
ಬಂಧ ಮುಕ್ತನ ಶ್ರಾವಣ.
ಇಂದು ಬಂದಿಹುದು ಮತ್ತೊಂದು ಸಮಯವು ಅಂತೆ
ತಂದೆ ಬಿಡಿಸೈ ಶ್ರಾವಣ.
ಕೃಷ್ಣನನ್ನು ಕುರಿತು ಸಾಲುಗಳು ಹೇಳುತ್ತವೆ. ಅಂದು ಬಂಧನವನ್ನು ಬಿಡಿಸಿ ನಂದ ಗೋಪನ ಕಾಂತೆಗೆ ಕಂದನನ್ನು ಒಪ್ಪಿಸಿದಂತೆ ಇಂದು ಮತ್ತೊಂದು ಅಂತಹದೆ ಸಮಯ ಬಂದಿದೆ. ನಾವೆಲ್ಲರು ನಿನಗೆ ಶರಣು ಬಂದಿದ್ದೇವೆ. ತಂದೆ ನಮ್ಮನ್ನು ಬಿಡಿಸು. ಕವಿ ಇಲ್ಲಿ ಮತ್ತೊಂದು ಸಮಯವನ್ನು ಪ್ರಸ್ತಾಪಿಸಿದ್ದು ಅದೆಂದರೆ ಸ್ವಾತಂತ್ರ ಹೋರಾಟ ಕಾಲ. ಸ್ವತಂತ್ರ ಹೋರಾಟಗಾರರೆಲ್ಲ ಬಂಧನದಲ್ಲಿದ್ದರು. ಆ ಬಂಧನದ ಬಿಡುಗಡೆ ಕೂಡ ಬೇಕಾಗಿತ್ತು.
೩. ಮುಂದಿರುವ ಹೊಲಗಳಲಿ ಇಂದಿರೆಯ ನಲಿವಂತೆ
ಚೆಂದವೇನೋ ಶ್ರಾವಣಾ
ಬಂಧು ನೀ ಬೆಳಗೆ ಉಕ್ಕಂದ ನೀ ಹೊಳೆಗೆ ಆ–
ನಂದ ಸಿಂಧೋ ಶ್ರಾವಣಾ.
ಶ್ರಾವಣದ ತೊಯ್ದಾಟದಿಂದ ರೈತರ ಮನಗಳಲ್ಲಿ ಆಗುವ ಸೂಕ್ಷ್ಮತೆಯನ್ನು ಹೇಳುತ್ತಾ ಬೆಳೆಗೆ ಮತ್ತು ಹೊಳಗೆ ಇರುವ ಅವಿನಾಭಾವ ಸಂಬಂಧವನ್ನು ಕವಿ ಹೇಳುತ್ತಾನೆ.
೪. ಚಂಡರಾಹು ಗ್ರಾಸದಿಂದ ಬಿಡಿಸೈ ಜಗದ
ಚಂದಿರನನೇ ಶ್ರಾವಣಾ
ನಿಂದಿಸುತ ಬಾಯ್ಮುಚ್ಚಿ ಸ್ಪಂದಿಸುತ ಬಡವರಾ–
ಕ್ರಂದಿಸುವರೋ ಶ್ರಾವಣಾ.
ಚಂದಿರನನ್ನು ಚಂಡನಾದ ರಾಹುವಿನ ಕೈಯಿಂದ ಬಿಡಿಸು, ಚಂದ್ರನನ್ನು ರಾಹು ಹಿಡಿದಿಟ್ಟರೆ ಅದು ಪ್ರಕೃತಿಗೆ ಶೋಭೆಯಲ್ಲ. ರಾಹು ಎಂಬುದು ದುಷ್ಟನ ಕಪಿಮುಷ್ಟಿಯಲ್ಲಿ ಸಿಕ್ಕವರನ್ನು ಬಿಡಿಸುವವನು, ಶ್ರಾವಣ ಎಂಬ ಶಿರೋನಾಮೆಯಿಂದ ಕರೆಸಿಕೊಳ್ಳುವ ಕೃಷ್ಣ.
೫. ಬಂಧ ಮುಕ್ತಿಯ ದಿನವೆ ಬಂದೆಯಾ ಬಾ ಬಳಿಗೆ
ಎಂದು ಕರೆಯೋ ಶ್ರಾವಣಾ
ದುಂದು–ಕಂಸನ ಕೊಂದು ತಂದೆ–ತಾಯ್‌ ಹೊರ ತಂದ
ಕಂದನ್ನ ಕರೆ ಶ್ರಾವಣಾ
ಕೇದಗೆಯ ಹೊಡೆತೂರಿ ಊದು ನಿನ್ನ ತುತ್ತೂರಿ
ಮೋದ ಬೀರೋ ಶ್ರಾವಣ
ನಾದವಿದು ಯಾವುದೊ ಅಗಾಧ ತಳದಿಂ ಬಂತು
ಊದೋದಿದೋ ಶ್ರಾವಣಾ
ಈ ಸಾಲುಗಳು ಆಗಿನ ಕಾಲದ ರಾಜಕೀಯ ಚಿತ್ರಣೌನ್ನು ನೀಡುತ್ತವೆ.
೬. ಅಷ್ಟಮಿಯ ದಿನ ಮಧ್ಯರಾತ್ರಿ ಜನರಿಗೆ ಜಾತ್ರಿ
ಇಷ್ಟದವನಿಷ್ಟರಲ್ಲಿ
ಹುಟ್ಟಿ ಬರುವನೊ ಚಂದ್ರ ಕುಟ್ಟಿ ಬಂದಂತೆ ತಮ
ದಿಟ್ಟಿ ದಿಟವಾಗುವಲ್ಲಿ
‘ಕತ್ತಲೆಯ ತುಟ್ಟತುದಿ ಹತ್ತಿರವೆ ಬೆಳಕು ಬದಿ’
ಎಂದು ಸಾರೋ ಶ್ರಾವಣಾ
ಮುಂದೆ ಬರುವ ಸ್ವತಂತ್ರ ವಂದಿಮಾಗಧ
ನೀನು ಬಂಧುರಾಂಗ ಶ್ರಾವಣಾ.
ಅಷ್ಟಮಿಯ ದಿನ ಮಧ್ಯರಾತ್ರಿ ಜನರಿಗೆ ಜಾತ್ರಿ
ಇಷ್ಟದವನಿಷ್ಟರಲ್ಲಿ, ಹುಟ್ಟಿ ಬರುವನೊ |
ನಂಧಗೋಪನ ಕಾಂತೆಗಂದೊಪ್ಪಿಸಿದೆ ತಾನೆ
ಬಂಧ ಮುಕ್ತನ ಶ್ರಾವಣಾ
ಈ ಸಾಲುಗಳಲ್ಲಿ ಕೃಷ್ಣನ ಹುಟ್ಟು ಮತ್ತು ಅವನು ನೆರವೇರಿಸಿದ ಮಹತ್‌ ಕಾರ್ಯ ಉಕ್ತವಾಗಿದೆ. ಇದೇ ತರ್ಕದಿಂದ ಶ್ರಾವಣವೆಂದರೆ ಬಿಡುಗಡೆಯ ಕಾಲ ಎಂಬ ಧ್ವನಿಯು ಹುಟ್ಟುತ್ತದೆ.
ಇಂದು ಬಂದಿಹುದು ಮತ್ತೊಂದು ಸಮಯವು ಅಂಥೆ
ತಂದೆ ಬಿಡಿಸೈ ಶ್ರಾವಣಾ
ಕವಿತೆಗೆ ಬರೆದ ಭಾವಸಂದರ್ಭದಲ್ಲಿ ಇದನ್ನು ಬರೆದದ್ದು ೧೯೪೨ರಲ್ಲಿ ಎಂದು ಹೇಳಿದೆ. ನಮ್ಮ ನಾಡಿಗೆ ಸ್ವಾತಂತ್ರ್ಯ ಬರುವುದಕ್ಕಿಂತ ಐದು ವರ್ಷ ಮೊದಲು ಬರೆದದ್ದು. ಈ ಕವಿತೆಯಲ್ಲಿ ಆ ಸ್ವಾತಂತ್ರ್ಯದ ಭವಿಷ್ಯ ಕಥನವಿದೆ.
‘ಮುಂದೆ ಬರುವ ಸ್ವತಂತ್ರ ವಂದಿಮಾಗಧ ನೀನು ಬಂಧುರಾಂಗ ಶ್ರಾವಣಾ’ ಎಂದು ಶ್ರಾವಣವನ್ನು ಕರೆದಿದ್ದಾರೆ.
ಬಂಧ ಮುತಿಯ ದಿನವೆ ಬಂದೆಯ ಬಾ ಬಳಿಗೆ
ಎಂದು ಕರೆಯೋ ಶ್ರಾವಣಾ ||
ಈ ಮಾತುಗಳಲ್ಲಿ ಆಗಿನ ಕಾಲದ ರಾಜಕೀಯ ಪರಿಸ್ಥಿತಿ ಸ್ವಾತಂತ್ರ್ಯಕ್ಕೆ ಹಣ್ಣಾಗಿದ್ದದ್ದನ್ನು ಸೂಚಿಸುತ್ತದೆ. ಶ್ರೀ ಕೃಷ್ಣ ಹುಟ್ಟಿದ್ದು ಶ್ರಾವಣಧಲ್ಲಿ, ಅರವಿಂದರ ಜನ್ಮ ಶ್ರಾವಣದಲ್ಲಿಯೇ ಈ ಐತಿಹಾಸಿಕ ಸ್ಮೃತಿಗಳು ಹುಟ್ಟಿಸುವ ತರ್ಕ ಮುಂದೆ ಬರುವ ಸ್ವಾತಂತ್ರ್ಯವನ್ನು ಈಗಲೇ ಧ್ವನಿಸುತ್ತವೆ.
ಬಂಧನ ಮತ್ತು ಬಿಡುಗಡೆ ಇವೆರಡು ಸಾಪೇಕ್ಷ ಸ್ಥಿತಿಗಳು. ಸ್ವೇಚ್ಛೆಯಿಂದ ಪ್ರೀತಿಯಿಂದ ಒಪ್ಪಿಕೊಂಡರೆ ಬಂಧನಕ್ಕೂ ಬಿಡುಗಡೆಯಾಗಬಲ್ಲದು. ಆದರೆ ಮನುಷ್ಯನ ಮನಸ್ಸು ಬಂಧನದ ಬಲಾತ್ಕಾರಕ್ಕೆ ಒಳಗಾದಾಗ ಹುಟ್ಟುವ ಪರಿಸ್ಥಿತಿ ದಾರುಣವಾಗುತ್ತದೆ. ಈ ಕವಿತೆಯಲ್ಲಿ ಸ್ವಾತಂತ್ರ್ಯವನ್ನು ಒಂದು ಪಾರಮಾರ್ಥಿಕ ಅರ್ಥದಲ್ಲಿ ಪ್ರಯೋಗಿಸಲಾಗಿದೆ. ಸ್ವಾತಂತ್ರ್ಯವೆನ್ನುವುದು ಅನಾಯಕ ಸ್ಥಿತಿಯಲ್ಲ. ತನ್ನ ತಂತ್ರವನ್ನು ತಾನೇ ರೂಪಿಸಿಕೊಳ್ಳುವ ಎಂಬ ಅರ್ಥ ಇದಕ್ಕಿದೆ.
ಅಂಥ ಸ್ವಾತಂತ್ರ್ಯಕ್ಕಾಗಿ ದುಡಿಯುವ ನಾಯಕರನ್ನು ಬಂಧನದೊಳಗಿಟ್ಟರೆ ಪರಿಸ್ಥೀತಿ ಹದಗೆಡುತ್ತದೆ. ‘ಬಂಧನದೊಳಿಹರೊ ಜಗವಂದಿತರ ನಿಂದಿತರು’ ಈ ಮಾತುಗಳಲ್ಲಿ ಆಗಿನ ಕಾಲದ ರಾಜಕೀಯ ಜೀವನ ಚಿತ್ರವಿದೆ. ಗಾಂಧಿ, ನೆಹರು ಇಂಥ ನಾಯಕರಿಗೆ ವೈಯಕ್ತಿಕ ಸ್ವಾತಂತ್ರ್ಯ ಸಮಸ್ಯೆಯಾಗಿರಲಿಲ್ಲ. ಅವರು ಬಂಧನದಲ್ಲಿದ್ದು ಸ್ವತಂತ್ರವಾಗಿ ಇರಬಲ್ಲ ಮನಸ್ಸನ್ನು ಬೆಳೆಸಿಕೊಂಡಿದ್ದರು. ಆದರೆ ಅಂಥವರ ಬಂಧನ ನಾಡಿನ ಬಂಧನದ ಸಂಕೇತವಾಗಿತ್ತು.
ಅಂಧಕಾರವಿದಲ್ಲ ಮಂದೇಹ ಸಂಘವಿದೆ
ಸಂದೇಹವೇ ಶ್ರಾವಣಾ?
ಈ ಮಾತುಗಳಲ್ಲಿ ಬಂಧ ಮೋಕ್ಷದ ರಹಸ್ಯ ಸಂಬಂಧ ಪೌರಾಣಿಕ ಪ್ರತಿಮೆಗಳಲ್ಲಿ ವ್ಯಕ್ತವಾಗುತ್ತದೆ. ಸೂರ್ಯನಿಗೆ ಕತ್ತಲೆಯ ಹೆದರಿಕೆ ಇಲ್ಲ. ಆದರೆ ಮಂದೇಹ ರಾಕ್ಷಸರು ಕತ್ತಲೆಯ ರೂಪದಲ್ಲಿ ಬಂದು ಹಿಡಿದುಕೊಂಡರೆ ಗಾಯತ್ರಿ ಮಂತ್ರದಿಂದ ಅವನನ್ನು ಬಿಡಿಸಬೇಕಾಗುತ್ತದೆ.
ಅಂದು ಗಾಯತ್ರಿ ಮನದಂದು ಕಿವಿದುಂಬಿಸಿದೆ
ಇಂದಾವದೋ ಶ್ರಾವಣಾ?
ಗಾಯತ್ರಿಯ ಮಂತ್ರ ವಿಶ್ವಾಮಿತ್ರನ ಮನಸ್ಸಿಗೆ ಗೋಚರವಾದದ್ದು ಶ್ರಾವಣದಲ್ಲಿ ಆರ್ದ್ರಾ, ಶ್ರವಣಾ ನಕ್ಷತ್ರಗಳು ಒಂದೇ ರೇಖೆಯಲ್ಲಿದ್ದಾಗ. ಈ ಕವಿತೆಯಲ್ಲಿ ಒಂದೆರಡು ನಿಸರ್ಗ ಚಿತ್ರಗಳು ಸಾಂಕೇತಿಕವಾಗಿ ವಸ್ತುವನ್ನೇ ಪ್ರತಿಪಾದಿಸುತ್ತವೆ.
ಮುಂದಿರುವ ಹೊಲಗಳು ಇಂದಿರೆಯೆ ನಲಿವಂತೆ
ಚೆಂದವೇನೋ ಶ್ರಾವಣಾ
ಕೇದಗಿಯ ಹೊಡೆ ತೂರಿ ಊದು ನಿನ್ನ ತುತ್ತೂರಿ
ಮೋದ ಬೀರೋ ಶ್ರಾವಣಾ
ಈ ಚಿತ್ರಗಳಲ್ಲಿ ಮತ್ತೆ ಬಂದ ಮೋಕ್ಷಗಳ ಪ್ರಸ್ತಾಪವಿದೆ..
ಕತ್ತಲೆಯ ತುಟ್ಟ ತುದಿ ಹತ್ತಿರವೆ ಬೆಳಕು ಬದಿ
ಎಂದು ಸಾರುವ ಶ್ರಾವಣಾ
ಈ ಸಾಲು ಪೌರಾಣಿಕ, ಪಾರಮಾರ್ಥಿಕ ಮತ್ತು ಅನುಭವ ಸಿದ್ಧವಾದ ಅರ್ಥಗಳನ್ನು ಒಮ್ಮೆಲೆ ಬೀರುತ್ತದೆ.
‘ಅರಳು ಮರಳು’ ಕವನ ಸಂಗ್ರಹದಲ್ಲಿ ‘ಪ್ರತಿವರ್ಷದಂತೆ ಬಂತುs ಶ್ರಾವಣಾ’ ಎಂಬ ಕವಿತೆ ಇದೆ. ಈ ಕವಿತೆಯ ತಲೆಬರಹ ಶ್ರಾವಣದ ಬಗ್ಗೆ ಇನ್ನೊಂದು ಮಹತ್ವದ ಸತ್ಯವನ್ನು ಸೂಚಿಸುತ್ತದೆ. ಇದಕ್ಕಿಂತ ಮೊದಲಿನ ಶ್ರಾವಣ ಗೀತಗಳಲ್ಲಿ ಶ್ರಾವಣದ ಪುನರಾವರ್ತನೆಯ ಮಾತಿಲ್ಲ. ಈ ಕವಿತೆಯಲ್ಲಿ ಮಾತ್ರ ಪುನರಾವರ್ತನೆ ಮುಖ್ಯ ವಸ್ತುವಾಗಿದೆ. ಮುಂದಿನ ಅವರ ಶ್ರಾವಣ ಗೀತಗಳಲ್ಲಿ ಈ ಮಾತು ಮತ್ತೆ ಕೇಳಿ ಬರುತ್ತದೆ.
ನಮ್ಮಲ್ಲಿ ಕಾಲ ಸರಳರೇಖೆಯಂತೆ ಸಾಗುವುದಿಲ್ಲ. ಅದಕ್ಕಿರುವುದು ಒಂದು ವೃತ್ತದ ಕಥೆ. ಕಾಲದ ಚಕ್ರನೇಮಿ ಕ್ರಮವನ್ನು ನಮ್ಮ ಸಂಸ್ಕೃತ ಕವಿಗಳು ಮತ್ತೆ ಮತ್ತೆ ಬಣ್ಣಿಸಿದ್ದಾರೆ. ‘ಚಕ್ರಾರ ಪಂಕ್ತಿರಿವಗಚ್ಛತಿ ಭಾಗ್ಯಪಂಕ್ತಿ’ ಈ ಮಾತು ಭಾಸನ ‘ಸ್ವಪ್ನ ವಾಸವದತ್ತ’ ನಾಟಕದಲ್ಲಿದೆ. ಬೇಂದ್ರೆಯವರಿಗೂ ಕಾಲದ ವೃತ್ತ ಗತಿಯಲ್ಲಿ ನಂಬಿಕೆಯಿದೆ. ಕಾಲದ ಚಕ್ರದ ಗತಿಯನ್ನು ಪ್ರತಿ ವರ್ಷ ಬರುವ ಶ್ರಾವಣ ಮೂರ್ತವಾಗಿ ಪ್ರತಿನಿಧಿಸುತ್ತದೆ.
ಜೀವಲಹರಿ’ ಸಂಕಲನದ ಕೊನೆಯ ಪದ್ಯ ‘ಮಳೆಗಾಲ’ ಇದಕ್ಕೆ ಬರೆದ ಭಾವ ಸಂದರ್ಭ ಈ ರೀತಿ ಇದೆ. ‘ವರ್ಷ ವರ್ಷಕ್ಕೂ ಹೊಸತನ ತರುವುದು ವರ್ಷಕಾಲ. ಕೆಲವರು ತಮ್ಮ ವಸಂತ ಇಳಿಸುತ್ತಾರೆ. ಕೆಲವರು ಚಳಿಗಾಲದ ಲೆಕ್ಕವನ್ನು ಇಡುತ್ತಾರೆ. ಬೇಂದ್ರೆಯವರಿಗೆ ಶ್ರಾವಣ ಹೊಸತನವನ್ನು ತರುತ್ತದೆ.’
ಅಹಹಹಾ ಬಂತು ಶ್ರಾವಣಾ
ಜಗದ ಜೀವನಾ | ಕರುಳ ಹೂವಣಾ |
ಹೊರಳಿ ಬಂತು | ಹಸಿರಾಗಿ ಪಸರಿಸಿಂತು |
ಇದು ವಿಶ್ವ ಜೀವದಾಕರ್ಷ
ಹೊಮ್ಮಿತೋ ಹರ್ಷ | ಏನು ಪ್ರತಿ ವರ್ಷ
ದಂತೆ ಬಂತು | ಮೈದಾಳಿದಂತೆ ಕಂತು
ಈ ಕವಿತೆಯಲ್ಲಿ ಶ್ರಾವಣ ‘ಜಗದ ಜೀವನ’. ‘ಏನು ಪ್ರತಿವರ್ಷದಂತೆ ಬಂತು ಮೈದಾಳಿದಂತೆ ಕಂತು’ ಎಂದು ಆಶ್ಚರ್ಯವನ್ನು ವ್ಯಕ್ತಪಡಿಸಲಾಗಿದೆ. ಶ್ರಾವಣವು ಪ್ರತಿವರ್ಷ ಮಾಡುವ ಪವಾಡವನ್ನು ಈ ಕವಿತೆ ಸಾಕ್ಷಿಯಾಗಿ ನೋಡುತ್ತದೆ.
ಈ ಮೋಡದೊಡ್ಡಿನ ಮ್ಯಾಲಾ
ಮಂಜಿನ ಖ್ಯಾಲಾ | ಹೊಚಿ ಕೊಂಡ ಶಾಲಾ |
ಗಿರಿಯಜಾಲಾ | ನಿಂತsದ ಮಳಿಯ ಮ್ಯಾಳಾ ||
ಇದು ನೆಲದಗರ್ಭದಾ ಹೊನ್ನು
ನೀಲಿ ನೀರನ್ನು | ಕುಡಿದು ಹಸಿರನ್ನು ಉಗುಳಿತಿಂತು
ಜಗ ನೋಡತsದ ನಿಂತು
ನೆಲದ ಗರ್ಭದಲ್ಲಿರುವ ಹೊನ್ನು ನೀಲಿ ನೀರನ್ನು ಕುಡಿದು ಹಸಿರನ್ನು ಉಗುಳುವ ಈ ಪವಾಡ ನಿಜವಾಗಿಯೂ ಆಶ್ಚರ್ಯಜನಕವಾಗಿದೆ. ಆದರೆ ಈ ಪವಾಡದಲ್ಲಿ ಜೀವನದ ಮೂಲತಂತ್ರ ಬೇಂದ್ರೆಯವರ ಕಣ್ಣಿಗೆ ಕಂಡಿದೆ.
ಇದು ಎಂಥ ಹಸುರಿನ ಕಂಪ
ತಿಳಿಯತದ ತಂಪ | ಮೂರ್ತ ಜಗಜಂಪ | ತುರ್ತು ಬಂದು
ಮನಪೂರ್ತವಾಗಿ ಸಂದು |
ಬೆಳಗೆಲ್ಲಾ ಹಸುರೆ ಕಾರಣ
ಹೃದಯದಕಣಾ | ಆಗತಾವ ಹೆಣಾ | ಹಸಿರು ನಂದಿ
ಹಸಿ ಬೀರಿ ಬಿಸಯ ಹೊಂದಿ
ಹಸಿರು ಜೀವನದ ಬೆಳವಣಿಗೆಯ ಸಂಕೇತವಾಗಿ ಕಾಣುತ್ತದೆ. ಹಸಿರು ನಂದಿದರೆ ಹೃದಯದ ಕಲಣ ಸತ್ತು ಹೋಗುತ್ತವೆ. ಭೂಮಿಯ ಉಸಿರು ಅಂದರೆ ಈ ಹಸಿರು.
ಆಹಾ ಭೂಮಿತಾಯಿಯ ಉಸಿರು
ಅವಳ ಆ ಬಸಿರು | ಪಚ್ಚೆಯಾ ಹಸಿರು | ಬಂತು ಅರತು
ಬುದ್ಧಿಗೆ ಭಕ್ತಿ ಬೆರತು
ಭಲ ಏನು ಬನದ ಕಾವಣಾ
ಸುಳಿವಭಾವನಾ | ಹೊಳೆವ ಹಾವಣಾ | ಶ್ರಾವಣಾ ಹೌದೋ ?
ಇದು ಹೌದು ಶ್ರಾವಣಾ ಹೌದು
ಮುಂದಿನ ಪದ್ಯಗಳಲ್ಲಿ ವೇಗವಾಗಿ ಬೀಸುವ ಶ್ರಾವಣದ ಗಾಳಿಯ ವರ್ಣನೆ ಇದೆ.
ಬೀಸ್ತsದ ಶ್ರಾವಣದ ಗಾಳಿ
ಹಿಡಿದ ಹೆಗ್ಗಾಳಿ | ಹೊರಟsದ ದಾಳಿ | ಶಿವನ ಗಣಕ
ಹುಟ್ಯsದ ಜೀವ ಹೆಣಕ
ಮದಗುಣಿಕಿ ಊದಿ ತುತ್ತೂರಿ
ಹೇಳತsದ ಗರಿ | ಹಾಡು ಇದು ಭಾರಿ | ಆತುಜನಕ
ಮೆಚ್ಚಾತು ಶಿವನ ಮನಕ
ಶ್ರಾವಣಕ ತಪ್ಪಿತ ಗ್ಯಾನಾ
ಎಲ್ಲಿದೋ ಧ್ಯಾನಾ | ಹುಚ್ಚ ಆಗ್ಯಾನ | ಮದೋನ್ಮತ್ತಾ |
ಅಂಬಿಕಾತನಯದತ್ತಾ
ಈ ಗಾಳಿ ಕಹಳೆಯನ್ನು ಊದುತ್ತ ಶಿವನ ಗಣದ ಮೇಲೆ ದಾಳಿ ಮಾಡಲು ಹೊರಟಂತೆ ಕಾಣುತ್ತದೆ. ಗಾಳಿಯ ಮಾಟಗಾರಿಕೆ ಹಸಿರಿನ ಪವಾಡಕ್ಕಿಂತ ಕಡಿಮೆ ಏನೂ ಇಲ್ಲ. ಗಾಳಿ ಬೀಸಿದರೆ ಹೆಣಕ್ಕೆ ಜೀವ ಹುಟ್ಟುತ್ತದೆ. ಮದುಗುಣಿಕೆಯ ಹೂವಿನ ತುತ್ತೂರಿ ಗಾಳಿಯ ಕಹಳೆಯಂತೆ ಇದೇ ಸತ್ಯವನ್ನು ಸಾರುತ್ತದೆ.
ಬೇಂದ್ರೆಯವರ ಮೊದಲಿನ ಶ್ರಾವಣ ಕವಿತೆಗಳಲ್ಲಿ ಪ್ರತಿಭೆಯ ಮತ್ತು ಕಲ್ಪನಾ ಶಕ್ತಿಯ ಅತಿಶಯ ವೈಭವ ಕಾಣುತ್ತಿದೆ. ನಂತರದ ಕವಿತೆಗಳಲ್ಲಿ ಸಂಯಮ ಅಭಿವ್ಯಕ್ತಿ ಮುಖ್ಯವಾಗುತ್ತದೆ. ಶ್ರಾವಣದ ಪುನರಾವರ್ತನದಲ್ಲಿ ಜನನ-ಮರಣಗಳ ಚಕ್ರ ನೇಮಿಕ್ರಮ ಮತ್ತು ಅವುಗಳ ನಡುವಿನ ಜೀವನ ಕಾಣುತ್ತದೆ. ಈ ಕವಿತೆಯಲ್ಲಿ ಶ್ರಾವಣದ ಹಸಿರು ಮತ್ತು ಗಾಳಿ ಮೃತ್ಯವಿಗೆ ಆಹ್ವಾನ ನೀಡುತ್ತದೆ ಮತ್ತು ಹೆಣಕ್ಕೆ ಜೀವವನ್ನು ಹುಟ್ಟಿಸುತ್ತದೆ. ಹೊಸತನವನ್ನು ನೀಡುವ ಶಕ್ತಿ ಶ್ರಾವಣಕ್ಕಿದೆ.
‘ನಾಕುತಂತಿ’ ಕವನ ಸಂಕಲನದಲ್ಲಿ ಶ್ರಾವಣ ಕುರಿತು ಎರಡು ಕವಿತೆಗಳಿವೆ. ‘ಮತ್ತ ಶ್ರಾವಣಾ’, ಮತ್ತು ‘ಮತ್ತೆ ಶ್ರಾವಣಾ ಬಂದಾ’ ‘ಮತ್ತ ಶ್ರಾವಣಾ’ ಎಂಬ ಶಿರೋನಾಮೆ ಅರ್ಥಗೌರವದಿಂದ ಕೂಡಿದೆ. ವರ್ಷಗಳು ಉರುಳಿದಂತೆ ಶ್ರಾವಣ ಮತ್ತೆ ಮತ್ತೆ ಬರಬೇಕಾದ ತಿಂಗಳು. ಮತ್ತೆ ಮತ್ತೆ ಅದೇ ಶ್ರಾವಣ ಬಂದರೂ ಶ್ರಾವಣದ ಅರ್ಥ ಹೊಸದಾಗುತ್ತದೆ. ಉನ್ಮತ್ತನಾದ ಶ್ರಾವಣ ಎನ್ನುವುದು ಇನ್ನೊಂದು ಅರ್ಥವಾಗಿದೆ. ಧಾರವಾಡದ ಪರಿಸರದಲ್ಲಿಯ ಶ್ರಾವಣಕ್ಕೆ ಉನ್ಮತ್ತತೆ ಸಹಜವಾಗಿದೆ. ಮತ್ತ ಶ್ರಾವಣಾ ಎಂಬ ಕವಿತೆಯಲ್ಲಿ ನಿಸರ್ಗ ಸೌಂದರ್ಯದ ಪ್ರತಿಮೆಗಳು ಇಲ್ಲವೆನ್ನಬಹುದು. ಇಲ್ಲಿ ಶ್ರಾವಣ ದೇವಲೋಕದ ಹರಿಕಾರ. ಅವನು ತಂದ ಸಂದೇಶವನ್ನು ಕೇಳುವುದು ಕವಿಯ ಕೆಲಸ.
ಶ್ರಾವsಣಾ | ಶ್ರಾವಣಾ |
ಮೈದಂಡಿಗಿ ಮಾಡೀ | ಹಾಡಿದೀ ಕವನಾ |
ಕೈಲಾಸದ ಬುಡಕs ಸಿಕ್ಕವನಾ | ಹತ್ತು ತಲೆಯವನಾ
ಬಿಡಿಸೋ | ಹಿಡಿಸೋ | ಆತ್ಮಾರಾಮನ ಭವನಾ | ಶಿವನಾ
ಹರ–ಹರಿ ಒಂದಾದವನಾ | ದವನಾ | ನೀಡಿದೆ | ಅಡಿಗಿ
ಚೈತ್ರದವನಾ | ಬೇರೆಲ್ಲೀ ಹವನಾ | ಪಂಪೀಯವನಾ
ಕೊಂಪೀಯವನನ್ನ ಬ್ಯಾಡಾ | ತುಂಗೀಗೆ | ಭದ್ರೀಗೆ |
ಸರಿ–ಸರ ಗೂಡಿಸಿ | ಹಾಡೋ ಕವನಾ | ಹಾಡಿದವನಾ
ಕವಿ ಎಷ್ಟು ತನ್ಮಯನಾಗಿ ಕೇಳುತ್ತಿದ್ದಾನೆಂದರೆ, ತನ್ನ ಮೈಯನ್ನು ದಂಡಿಗೆ ಮಾಡಿ ತನ್ಮಯನಾಗಿ ಹಾಡುತ್ತಿದ್ದಾನೆ. ಕೈಲಾಸದ ಬುಡಕೆ ಸಿಕ್ಕವನು ಹತ್ತು ತಲೆಗಳ ರಾವಣ. ಕೈಲಾಸ ಪರ್ವತವನ್ನು ಎತ್ತಿದ ರಾವಣ ಅದರ ಬುಡಕ್ಕೆ ಸಿಗುವುದು ಸ್ವಾಭಾವಿಕವಾಗಿದೆ. ರಾವಣ ಅಹಂಕಾರದ ಪ್ರತೀಕ. ಅಹಂಕಾರ ಬುದ್ಧಿಯನ್ನು ಬಿಡಿಸಿ ಆತ್ಮಾರಾಮನ ಪಾದಕ್ಕೆ ಒಪ್ಪಿಸಬೇಕು. ಶಿವ ಅಂದರೆ ‘ಹರ-ಹರಿ ಒಂದಾದವನಾ’ ಹರ-ಹರಿ. ಇವರತ ಬೆಲೆ ಸಂಖ್ಯೆಯಲ್ಲಿ ಕೂಢ ಒಂದು. ಹರ-೮೨, ಹರಿ-೮೨, ಹರಿ-ಹರ ಉಪಾಸನೆ ಇಲ್ಲಿ ಮುಖ್ಯವಾದದ್ದು. ‘ದವನಾ ನೀಡಿದೆ. ಅಡಿಗಿ! ಚೈತ್ರದವನಾ’, -ದವನಾ’ ಚೈತ್ರಮಾಸದಲ್ಲಿ ಸಿಗುವ ಪರಿಮಳ ಸಸ್ಯ ಚೈತ್ರಮಾಸದಲ್ಲಿ ಹುಟ್ಟಿದವನು ರಾಮ. ರಾಮಾನಾಮ ಶಿವನಗಂಟಲ;ಲ್ಲಿಯ ವಿಷದ ಬೇಗೆಯನ್ನು ತಣಿಸಿತೆಂದು ಪ್ರತೀತಿ. ಹರ-ಹರಿ ಒಂದಾದ ದೇವತೆಯ ಅಡಿಗೆ ಚೈತ್ರದವನನ್ನು ನೀಡುವುದು ಹೀಗೇ ತರ್ಕಬದ್ಧ. ದವನ ಬೆಳೆಯುವುದು ಹಂಪಿಯ ಪರಿಸರದಲ್ಲಿ. ‘ತೇರೆಳೆದು ದವನ ಮಾರಿ ಹೋಯಿತು’ ಎನ್ನುವುದು ಈ ಪರಿಸರದಲ್ಲಿ ಹುಟ್ಟಿದ ಗಾದೆಯ ಮಾತು. ಹಂಪೆಯ ಅಧಿದೇವತೆ ವಿರೂಪಾಕ್ಷ. ಹರ-ಹರಿ ಒಂದಾದ ದೇವತೆ. ಅದನ್ನು ಹಳೆಯ ಮಾತೆಂದು ತಿರಸ್ಕರಿಸದೆ, ತುಂಗಭದ್ರೆಯ ಕಲರವಕ್ಕೆ ಸ್ವರಕೂಡಿಸಿ ಕವನ ಹಾಡಬೇಕು.
‘ಹರಹರ ಶ್ರಾವಣಕ ಬಂದೀs ಶ್ರುತಿ ತಂದಿss
ಹರಿಹರಿ ಶ್ರಾವಣಕ ಬಂದಿs | ಕೃತಿ ತಂದಿss
ನೀವು ತಂದಿ –ತಾಯಿ ನಮಗs
ಸ್ಕಂದನ ಶಾಖೇ ನಮಗ | ನಾರದನ ಶಿಖೆ ನಮಗs
ಉದ್ದನಾಮಾ | ಮತ್ತs ಅಡ್ಡs ನಾಮಾ
ಯಾವಿವನs ಕಾಮಾಬಂದಾ | ಶಿವ–ಶಕ್ತೀ ನಡುವs
ಅಡುವs ಇಡರವನs
ವಸುದೇವs ದೇವಕಿ ಗರ್ಭಾ | ತುಂಬಿದ ತುಂಬಿ
ಸೆರೆ ಬಿಡಿಸಿ ಬಂದಿ | ವಿಶ್ವದ ತಂದಿ
ಸುರ–ಅಸುರರ ಕಸರs ಕಳೆದೊ
ಮೈ ತಳೆದು ಬಾರಯ್ಯಾ
ಶ್ರಾವsಣಾ, ಶ್ರವಣಕೆ ಭವಣೀಯೆ ಬೇಕೇ?
ಭ್ರಮರಾ | ಭ್ರಮರಾಂಬಾ | ನಮ್ಮ ನಿಮ್ಮಾ ತವರಾ
ಗೊತ್ತಿಲ್ಲೇನೋ ಜವರಾ
ಈ ಭಾಗದಲ್ಲಿ ಹರ-ಹರಿ ಈ ವಸ್ತುವನ್ನು ಮತ್ತೆ ಎತ್ತಿಕೊಳ್ಳಲಾಗಿದೆ. ಹರನದು ಶ್ರುತಿ ಮಾರ್ಗವಾದರೆ; ಹರಿಯದು ಕೃತಿಮಾರ್ಗ. ಎರಡರಲ್ಲಿ ಭೇದವಿಲ್ಲ. ಹರ ಶೃತಿಯನ್ನು ತಂದರೆ; ಹರಿ ಕೃತಿಯನ್ನು ತರುತ್ತಾನೆ. ಮಾರ್ಗ ಮತ್ತು ದೇಸಿಗಳಂತೆ ಶೃತಿ ಮತ್ತು ಕೃತಿಗಳು ಒಂದಾಗಲು ಕಾತರಗೊಂಡು ನಿಂತ ಮಾರ್ಗಗಳು.
‘ಯಾವಿವನs ಕಾಮಾ ಬಂದಾ | ಶಿವಶಕ್ತಿ ನಡುವ’ ಶಿವ ಮತ್ತು ಶಕ್ತಿಯರನ್ನು ಕೂಡಿಸಲು ಬಂದ ಕಾಮ. ದೇವ ಕಾಮನಾದ್ದರಿಂದ ಅವನ ಶಕ್ತಿ ಅಮೋಘ. ಆ ಕಾಮನೇ ವಸುದೇವ ದೇವಕಿಯ ಗರ್ಭದಲ್ಲಿ, ಕೃಷ್ಣನಾಗಿ ಹುಟ್ಟಿಬಂದು ತಂದೆ ತಾಯಿಗಳ ಸೆರೆಯನ್ನು ಬಿಡಿಸಿ, ವಿಶ್ವಕ್ಕೆ ತಂದೆಯಾದ. ಸುರ-ಅಸುರರ ಕಸರು ಕಳೆದು, ಅವನು ಶ್ರಾವಣದಲ್ಲಿ ಮೈದಾಳೀ ಬರಲು, ಇಲ್ಲಿ ಪ್ರಾರ್ಥನೆಯಿದೆ. ಬೇಂದ್ರೆಯವರ ದೃಷ್ಟಿಯಲ್ಲಿ ಆ ದೇವ ಜನನಕ್ಕೆ ಅದ್ಭುತವಾದ ಮಹತ್ವವಿದೆ. ಶ್ರೀಕೃಷ್ಣ ಹುಟ್ಟಿದ್ದು, ಶ್ರಾವಣದಲ್ಲಿ. ‘ಭ್ರಮರಾಭ್ರಮರಾಂಬಾ ನಮ್ಮ ನಿಮ್ಮ ತವರಾ’ ಕೃಷ್ಣನ ಉಪಾಸನೆ ಮಾಡುವ ಭಾಗವತ ಪಂಥದ ವೈಷ್ಣವ ಕವಿಗಳದು ‘ಭ್ರಮರ ಜಾತಿ’ ಎಂದು ಬೇಂದ್ರೆಯವರು ಹೇಳಿದ್ದಾರೆ. ಭ್ರಮರ ಅವರ ಕಾವ್ಯದಲ್ಲಿ ಪ್ರತಿಭೆಯ ಪ್ರತೀಕವಾಗಿ ಬಂದಿದೆ. ಜೇನು ಸಂಗ್ರಹಿಸುವ ಮಧುವಿದ್ಯೆ ಅದಕ್ಕೆ ಸಹಜ. ಹೀಗೆ ಇದು ಹರ-ಹರಿ ಕೃಷ್ಣೋಪಾಸನೆಯ, ಮಧುಮೃತದ ಕಾವ್ಯಮಾರ್ಗ.
ಶ್ರಾವಣದ ಕವಿ ಬೇಂದ್ರೆ (4)
ನವಿರಾ ನವಿರಾ, ಮಾಡುವಿ ಯಾಕೀ ಕವರಾ?
‘ಕವಿಯಿಲ್ಲದವರಾs ಕವರ್ದವರುಂ ಒಳರೇ’
ಎಂದಾ ನೃಪತುಂಗ.
ಶ್ರೀ ವಿಜಯನ ಲಿಂಗಾ ಸಂಗಾ
ಶ್ರುತಿ ಇಪ್ಪತ್ತೆರಡೂ | ಕೃತಿ ಸಾವಿರದಾಹರಡು
ಕಳೆಬರಡು, ಮೊರಡಿಗೆ ಮೊರಡಿಗೆ ನವಿಲು
ವಿದ್ಯುದ್ರೇಖಾs | ಮೇಘಾಡಂಬರ ನೌಕಾ
ಎಲ್ಲಾ ಗಂಧರ್ವರ ನಗರಾ | ನಗಲಾ ನಗಲಾ
ನಗ ನಗ ನವಿಲಾ | ಹಾಡೇ ಹಗಲಾ
ಶ್ರಾವಣದಲಿ ಅಭಿಜಿದ್ಯೋಗ
ಕಾವ್ಯೋದ್ಯೋಗ
ಈ ಭಾಗದಲ್ಲಿ ನವಿಲಿನ ಪ್ರತಿಮೆಯಿದೆ. ಭ್ರಮರದಂತೆ ನವಿಲು ಕೂಡ ಕಾವ್ಯ ಪ್ರತಿಭೆಯ ಪ್ರತೀಕವಾಗಿದೆ. ‘ನೃತ್ಯಯಜ್ಞ’ ಕವಿತೆಯಲ್ಲಿ ಅದರ ಸವಿವರ ವರ್ಣನೆ ಇದೆ. ನವಿರು ಮತ್ತು ನವಿಲು ಮೂಲತಃ ಒಂದೆ ಆಗಿವೆ. ‘ಕವರು’ ಅಂದರೆ ರೋಷ, ಆಗ್ರಹ ಸುರಿಯುವ ಪ್ರವೃತ್ತಿ ಇವು ಕಾವ್ಯ ಪ್ರವೃತ್ತಿಗೆ ಹೊರತಾಗಿವೆ. ನೃಪತುಂಗನು ಕವಿಗಳಿಗೆ ರಾಜಮಾರ್ಗವನ್ನು ತೆರೆದವರನು. ಆದ್ದರಿಂದ ಸಂಪ್ರದಾಯದ ಪ್ರವರ್ತಕನಾಗುತ್ತಾನೆ. ಇಪ್ಪತ್ತೆರಡು ಶ್ರುತಿಗಳಿದ್ದು ಕೃತಿಗಳು ಸಾವಿರ ಸಾವಿರ ಸಂಖ್ಯೆಯಲ್ಲಿರುವುದು ನಮ್ಮ ಸಂಗೀತದಲ್ಲಿ. ಇದು ಎಲ್ಲರಿಗೂ ಗೊತ್ತಿದ್ದ ವಿಷಯವಾಗಿದೆ. ಏಳು ಸ್ವರಗಳು, ಮೂರು ಗ್ರಾಮಗಳು ಒಂದು ಧ್ರುವಶ್ರುತಿ ಕೂಡಿಕೊಂಡು ಸಂಗೀತದಲ್ಲಿ ಇಪ್ಪತ್ತೆರಡು ಶ್ರುತಿಗಳು. ಗುಡ್ಡ ಗುಡ್ಡಕ್ಕೆ ನವಿಲು ನಿಂತು ಕೇಕೇ ಹಾಕಿದಾಗ ಕಾಡು ಗಂಧರ್ವರ ನಗರವಾಗುವುದರಲ್ಲಿ ಆಶ್ಚರ್ಯವಿಲ್ಲ. ನವಿಲಿನ ಕೇಕೆ ಷಡ್ಜಸ್ವರದಲ್ಲಿ ಎಂದು ಶಾಸ್ತ್ರ ಹೇಳುತ್ತದೆ. ಸಂಗೀತಕ್ಕೆ ಗಾಂಧರ್ವ ವಿದ್ಯೆ ಎಂಬ ಹೆಸರು ರೂಢವಾಗಿದೆ. ‘ಶ್ರಾವಣದಲ್ಲಿ ಅಭಿಜಿದ್ಯೋಗ’ ಎಂಬ ಮಾತು ಪ್ರಗತಿಯ ಊರ್ಧ್ವಗಾಮಿತ್ವಕ್ಕೆ ಬಂದಿದೆ. ‘ಮಘಾ ಶ್ರಾವಣಗಳ ಸಾತ್ವಿಕ ಕಂದಾ | ಅಭಿಜಿತ ಅಭಿಜಿತ್‌ ಎಂದಾ’ ಎಂದು ಒಂದು ಕವಿತೆಯಲ್ಲಿ ಬೇಂದ್ರೆಯವರು ಬರೆದಿದ್ದಾರೆ. ‘ಕಾವ್ಯದ ಉತ್‌ ಯೋಗ – ಊರ್ಧ್ವಗಾಮಿಯಾದ ಯೋಗ ಇಲ್ಲಿ ಪ್ರಾರಂಭವಾಗುತ್ತದೆ. ಎಂಬ ಸೂಚನೆಯೊಂದಿಗೆ ಕವಿತೆ ಮುಗಿಯುತ್ತದೆ. ಶ್ರಾವಣದಲ್ಲಿ ಅಭಿಜಿತ್‌ಯೋಗ ಕಾವ್ಯೋದೋಗ ಎಂದು ಹಾಡಿದ್ದಾರೆ. ಅಭಿಜಿತ್‌ ಎಂಬುದು ೨೮ನೇ ನಕ್ಷತ್ರ. ಇದು ಪ್ರತಿದಿವಸ ಸೂರ್ಯ ನಡು ನೆತ್ತಿಗೆ ಬಂದಾಗ ಇರುವ ಮುಹೂರ್ತ ಯೋಗ. ತೈತರೇಯ ಬ್ರಾಹ್ಮಣದಲ್ಲಿ ಇದರ ಉಲ್ಲೇಖವಿದೆ. ದೇವತೆಗಳು ಅಸುರರನ್ನು ಜಯಿಸಿದ್ದು. ಇದೇ ಮುಹೂರ್ತದಲ್ಲಿ. ಶ್ರಾವಣ ಮಾಸವು ವೇದ ವಿದ್ಯಾಶ್ರವಣಕ್ಕೆ ಮೀಸಲಾದ ಮಾಸ. ಹೀಗಾಗಿ ಶ್ರಾವಣ ಮಾಸದಲ್ಲಿ ಅಭಿಜಿತ್‌ ನಕ್ಷತ್ರ ಇರುವಾಗ ಮಾಡಿದ ಕಾವ್ಯರಚನೆ ಜ್ಞಾನದಾಯಕವಾದದ್ದು. ಅದು ಕತ್ತಲೆ ಅಂದರೆ ಅಜ್ಞಾನವನ್ನು ನಾಶ ಮಾಡುತ್ತದೆ ಎನ್ನುವುದು ಕವಿಯ ಆಶಯ. ಬೇಂದ್ರೆಯವರು ಹುಟ್ಟಿದ್ದು ಮಾಘಮಾಸದಲ್ಲಿ ಅವರಿಗೆ ಸ್ಫೂರ್ತಿಯ ಕೇಂದ್ರ ಶ್ರಾವಣ ಮಾಸ. ನಾಕುತಂತಿ ಕವನ ಸಂಕಲನದಲ್ಲಿಯ ಇನ್ನೊಂದು ಕವಿತೆ ‘ಮತ್ತೆ ಶ್ರಾವಣಾ ಬಂದಾ’
ಶ್ವೇತಾರವಿಂದಾ, ರಕ್ತಾರವಿಂದಾ
ಶ್ರವಣಾs–ಮಘಾ–ಯೋಗಾ ತಂದಾ
ಮತ್ತೆ ಶ್ರಾವಣಾ ಬಂದಾ
ಶ್ರಾವಣಾ-ಆಗಸ್ಟ್‌, ಇದು ಅರವಿಂದರ ಮಾಸ. ಶ್ರೀ ಅರವಿಂದರ ಸಾವಿತ್ರಿ ಮಹಾಕಾವ್ಯದಿಂದ ಮತ್ತೇ ನವೀನ ಕಾವ್ಯಕ್ಕೆ ಶ್ರೀ ಗಣೇಶಾಯನಮಃ ಆಗಿದೆ ಎಂಬ ಧ್ವನಿ ‘ಮತ್ತೆ ಶ್ರಾವಣಾ ಬಂದಾ’ ಕವನ ಸೃಷ್ಟಿಯ ಹಿನ್ನೆಲೆ ಎಂದು ಬೇಂದ್ರೆಯವರು ಭಾವ ಸಂದರ್ಭದಲ್ಲಿ ಹೇಳಿದ್ದಾರೆ.
ಶ್ರಾವಣ ಮಾಸ ಭಾರತೀಯ ಸಂಸ್ಕೃತಿಯ ದೃಷ್ಟಿಯಿಂದ ಅತ್ಯಂತ ಮಹತ್ವದ ಮಾಸ. ಬೇಂದ್ರೆಯವರು ಹುಟ್ಟಿದ್ದು ಚಂದ್ರ ನಕ್ಷತ್ರ ಮಘಾ-ಮತ್ತು ಸೂರ್ಯ ನಕ್ಷತ್ರ ಶ್ರವಣ. ಈ ಮಘಾ ಹಾಗೂ ಶ್ರವಣಾ ನಕ್ಷತ್ರ ಯೋಗದಿಂದ ಬೇಂದ್ರೆಯವರು ಧಾರವಾಡದ ಭೂಮಿಯ ಸ್ಪರ್ಶ ಪಡೆದು ಜನಿಸಿದರು. ಈ ಸ್ಪರ್ಶ, ಬೇಂದ್ರೆ ಜೀವನ ಸ್ಪರ್ಶಮಣಿ. ಆದುದರಿಂಧ ಕವಿ ಬೇಂದ್ರೆಯವರ ಕೌಟುಂಬಿಕ, ಸಾಹಿತ್ಯಿಕ, ಸಾಂಸ್ಕೃತಿಕ ಜೀವನದಲ್ಲಿ ಶ್ರಾವಣಮಾಸವು, ಮಹತ್ವದ ಕಾರ್ಯ ಮಾಡುತ್ತದೆ ಎಂಬುದನ್ನು ಬೇಂದ್ರೆಯವರು ಅನುಭವ ಹಾಗೂ ಅನುಭಾವದಿಂದ ಖಚಿತಪಡಿಸಿಕೊಂಡಿದ್ದರು. ಈ ಕವಿ ಮನಕ್ಕೆ ಶ್ರಾವಣಮಾಸದಲ್ಲಿ ಕಾಮ್ಯೋನ್ಮಾದ ಹೆಚ್ಚು.
“ತೆರೆಗೆ ಇಹುದೋ ಮೇರೆ
ಬಯಲಿಗೆ ಯಾವುದು ಬೇರೇ?
ಬೇರಾಗಿ ಬೆರೆಯುವುದೇ ಕಾರ್ಯ
ಓ ಆರ್ಯಾ” ಎಂದ.
‘ವಿಶ್ವಂ ಆರ್ಯಂ ಕೃರ್ಣವನ್‌’
‘ಅಮೃತಸ್ಯ ಪುತ್ರಾಃ’
‘ಓಂ ದೇವಾಯ ಜನ್ಮನೇ’ |
ದೇವನಿಗೂ ಮಾನವಗೂ ಸಂಬಂಧ
ಮುಕ್ತಿಯ ಆಚೆಯ ಭಕ್ತಿಯ
ಭಗವತ್‌ ಸೃಷ್ಟಿಯ ಬಂಧಾ
ಸಾಮ–ಪ್ರಬಂಧಾ
ವೃಂದಾ, ವೃಂದಾ, ವೃಂದಾ
ವೃಂದಾವನದಂದಾ | ಛಂದಾ
ಇದು ರಾಸದ ಲೀಲೆ ‘Global’ ಎಂದಾ
ಭೂಮಂಡಲ – ದೇವನ ಮನೆ ಚಂದಾ
ಬಿಡು ಮೀನಾ ಮೇಷಾ
ತುಂಬಲಿ ಕುಂಭಾ | ಸಿಂಹಕೆ ರವಿ ಬಂದಾ
ಧನಿಷ್ಠಾನಿಷ್ಠಾ | ವಸುಗಳಿಗೆ ಪ್ರತಿಷ್ಠಾ
ಶತತಾsರಕಾ | ವರುಣನ ಮುಪ್ಪುರಿ ಪಾಶಾ
ಅಧಮಾs ಮಧ್ಯಮಾs ಉತ್ತಮಾs
ತಮಸಸ್ಪರಿ ಹರಿಹರಿ, ಪ್ರಸ್ತರ ಹರಹರ
ಎನ್ನುತ್ತಿವೆ ಅಜೈಕ ಚರಣಾ
‘ವಿಶ್ವಂ ಆರ್ಯಂ ಕೃಣ್ವನ್‌’ ‘ಅಮೃತಸ್ಯ ಪುತ್ರಾಃ ಓಂ ದೇವಾಯ ಜನ್ಮನೆ, ಎಂದು ವಾದ ಮಂತ್ರ ಸೃಷ್ಟಿಯಾದ ಭಾರತದಲ್ಲಿ ತೆರೆಯ ಮರೆಯಾಗಿ ಇರುವ ಬಯಲಿನ ಬೇರನ್ನು ಕಂಡುಹಿಡಿದು, ಜ್ಞಾನ ವೃಕ್ಷವನ್ನು ಬೆಳೆಸಿದ ಮಹಾಋಷಿಗಳು ಆಗಿ ಹೋಗಿದ್ದಾರೆ. ಈ ಪುಣ್ಯ ಸಂಚಯದ ಮೂಲಕ ಈ ಕಾಲಕ್ಕೆ ಶ್ರೀ ಅರವಿಂದರು ಕಂಡ ದರ್ಶನವು ‘ದೇವನಿಗೂ ಮಾನವಗೂ ಇರುವ ಸಂಬಂಧ ಹಾಗೂ ಮುಕ್ತಿಯ ಆಚೆಯ ಭಕ್ತಿಯಲ, ಭಗವತ ಸೃಷ್ಟಿಯ ಮಹತ್ವ ಸಾವಿತ್ರಿ ಮಹಾಕಾವ್ಯದ ಮೂಲಕ ಪ್ರಕಟವಾಗಿದೆ ಎಂಬುದು ಬೇಂದ್ರೆಯವರ ಸ್ವಾನುಭವ. ಸಾವಿತ್ರಿ ಮಹಾಕಾವ್ಯವು ‘ಸಾಮ ಪ್ರಬಂಧ’ವಾದ ವೇದ ಹೃದಯವನ್ನು ಅರಿತಿದೆ ಎಂದು ಹೇಳಿ; ವೇದಗಳಿಗೂ ವೇದಪುರುಷನಾದ ಶ್ರೀಕೃಷ್ಣನಿಗೂ ಇರುವ ಸಂಬಂಧ ಹಾಗೂ ಶ್ರೀಕೃಷ್ಣನ ರಾಸಲೀಲೆಯ ಅಂತರ್ ಕಥನವನ್ನು ಭಾರತೀಯರು ಅರಿತುಕೊಳ್ಳಬೇಕು ಎಂಬುದಾಗಿ ಬೇಂದ್ರೆ ವಿವರಿಸಿದ್ದಾರೆ.
ಭಾರತೀಯರು ‘ಮೀನಾ-ಮೇಷ’ ಪ್ರವೃತ್ತಿಯನ್ನು ಸಂಕುಚಿತ ಭಾವನೆಯನ್ನು ತ್ಯಜಿಸಿ ವಿಶ್ವ ಮಾನವನ ಅರಿವು ಉಳ್ಳವರಾಗಿ ಬಾಳಬೇಕು. ಸಿಂಹರಾಶಿಯರವಿ, ಧನಿಷ್ಠಾ ಹಾಗೂ ಶತತಾರಕಾ ನಕ್ಷತ್ರಗಳು ಮುಪ್ಪರಿಗೊಂಡು “ಭೂಮಂಡಲ ದೇವನ ಮನೆ ಚಂದಾ” ಎಂಬ ಪ್ರಜ್ಞೆಯ ಮಳೆಯನ್ನು ನಮ್ಮ ಭಾರತದ ಮೇಲೆ ಕರೆಯಲಿ ಎಂಬ ಅಭೀಪ್ಸೆ ಈ ಕವನದ್ದು.
ಗಣಪತಿ, ಶಿವ ಮತ್ತು ವಿಷ್ಣು ಇವು ವೇದದೊಳಗಿನ ಅತ್ಯಂತ ಮಹತ್ವದ ದೇವತೆ. ಇವರೇ ಸೃಷ್ಟಿ, ಸ್ಥಿತಿ, ಲಯಕ್ಕೆ ಕಾರಣ. ಇವರೇ ಅಧಮಾs, ಮಧ್ಯಮಾs ಮತ್ತು ಉತ್ತಮಾs ಈ ಚಿಂತನೆಯನ್ನು ಪಡೆದದ್ದು ಅರವಿಂದರ ವೇದಾರ್ಥ ಚಿಂತನದಿಂದ ಬ್ರಹ್ಮಣಸ್ಪತಿ ಎಂದರೆ ಗಣಪತಿ. ಗಣಪತಿ ಸೃಷ್ಟಿಯ ದೇವತೆ. ವಿಷ್ಣು ಹಾಗೂ ಮಹೇಶ ಸ್ಥಿತಿ ಹಾಗೂ ಲಯಕಾರಕ ದೇವತೆಗಳು. ಗಣಪತಿಯ ಬಗ್ಗೆ ಭಾರತೀಯರಿಗೆ ಇರುವ ಅಜ್ಞಾನವನ್ನು ಹಾಗೂ ಅಂಧಃಕಾರವನ್ನು ಹರ-ಹರಿ ಪರಿಹರಿಸಬೇಕೆಂದು ಪ್ರಾರ್ಥಿಸಿ ಕೊಂಡಿದ್ದಾರೆ. ಬೇಂದ್ರೆಯವರು ಮೂಲತಃ ಗಣಪತಿ ಉಪಾಸಕರು. ಇದು ಅವರ ಕವನಗಳಲ್ಲಿ ಕಾಣುತ್ತದೆ.
ಒರುಂಗಾಲ್‌ ಚಾಂಗು – ಭಲಾ
ಭದ್ರಾಕರಣಾ, ಚಂದ್ರಾಭರಣಾ
ಭಾಲಚಂದ್ರಾ, ಏಕದಂತಾಲ, ಕುಣಿ, ಇಲಿ, ವಿಲಿವಿಲಿ
ತದ್ದಿತಾಂತಾ, ಕೃದಂತಾ, ವಕ್ರದಂತಾ
ಸ್ವಭಾವೋಕ್ತಾ ವಕ್ರಾ | ವಕ್ರತುಂಡಾ | ಸುಂಡಲಿನಲಿ
ದುಂಢಾ | ಸುತ್ತಿದಾ ಮೋದಕಾ | ಮಕರಂದಾ
ಮಝಾ, ಪೂತು, ಬೊಪ್ಪಾ, ಶಿವ–ಶಿವ ಎಂದಾ
ಹಸ್ತಾಕರಾ, ಶುಂಡಾ, ಕಿಷ್ಕಿಂದಾ, ಸಾಸಿವೆ ಗಣಪಾ
ವಾತಾಪಿಯ ತಣಿಪಾ |
ವಿಘ್ನಕರ್ತಾ ಹರ್ತಾ
ಕಳೆಯಲಿ ಮೋಷಕ ದೋಷಾ
ಓಯಕ್ಷಾ, ಯಜ್ಞಾ, ಸರ್ವತ್ರ ಓಂಕಾರಿ
ಪುಳಿನದ ದಾರಿ ಮರುಳ್‌, ಮರುಳ್‌
ಮೃತ್ತಿಕಾವತಿ | ಧೂಲಿs ಧೂಸರಾ
ಸದಾs ಉದಯೋನ್ಮುಖಾ ನೇಸರಾ
ನಿಸರ್ಗಾ, ವಿಸರ್ಗಾ, ಭರ್ಗಾ, ದುರ್ಗಾ
ಹೇರಂಭಾ, ಪಿರಿಯಾ, ಮಹಾ ಉದರಾ ||
ಆನಂದಾ | ತುಂಬಾ
ಕೃಷ್ಣನ ಕೈಯಲಿ ಕೊಟ್ಟಾ | ಈ ಚಂದ್ರಭಟ್ಟ
ಸಾವಿತ್ರಿಯ ಪಟ್ಟಾ
ಭದ್ರಾಕರಣ, ಚಂದ್ರಾಭರಣಾ, ಬಾಲಚಂದ್ರಾ, ಚಾಂಗುಭಲಾ ಇವು ಶಿವನಿಗೆ ಸಂಬೋಧನಗಳು, ಏಕದಂತಾ ವಕ್ರದಂತಾ, ವಕ್ರತುಂಡಾ ಸೊಂಡಲಿನಲಿ ದುಂಡಾ ಮುಂತಾದವು ಗಣಪತಿಯ ಸ್ವಭಾವೋಕ್ತ ಅಲಂಕಾರ ಸೂಚಕಗಳು. ಸೊಂಡಲಿನಿಂದ ಮೋದಕ, ಮಕರಂದ, ಸಂಗ್ರಹಿಸಿದ ಗಣಪತಿಯ ಬಾಲಲೀಲೆಯನ್ನು ಕಂಡು ತಂದೆಯಾದ ಶಿವನಿಗೆ ಆನಂದವಾಗುತ್ತದೆ. ಈ ಗಣಪತಿ ಸಾಮಾನ್ಯನಲ್ಲ. ಇವನು ಸಾಸಿವೆ ಕಾಳು ಆಗಬಲ್ಲಾ ಇಡೀ ವಾತಾಪಿಗೆ ಹರ್ಷವನ್ನು ಕೊಡಬಲ್ಲನು. ಇವನು ಓಂಕಾರ ಸ್ವರೂಪನು. ಸರ್ವವ್ಯಾಪಿಯಾದ ಇವನ ಜ್ಞಾನ ಮಾಡಿಕೊಳ್ಳುವುದು ಅವಶ್ಯ ಎಂದು ಶಿವನು ಅರಿತನು. ಈ ಬಗೆಯ ಚಿಂತನ ಮಾಡುತ್ತ ಶಿವನು, ಮರಳಿನ ಪ್ರದೇಶದಲ್ಲಿ ಅಡ್ಡಾಡುತ್ತಾ ಮಣ್ಣು. ಸೂರ್ಯ, ನಿಸರ್ಗಸೃಷ್ಟಿ, ವಿಶೇಷ ಸೃಷ್ಟಿ, ಪ್ರಕಾಶ, ಶಕ್ತಿ ಮತ್ತು ಕೊನೆಗೆ ದೊಡ್ಡ ಹೊಟ್ಟೆಉಳ್ಳ, ಅನಾಕಲನೀಯ ಗಣಪತಿಯ ವಿಚಾರ ಮಾಡುತ್ತ ನಿರ್ಣಯಕ್ಕೆ ಬಂದನು. ಆ ನಿರ್ಣಯ ಹೀಗೆ. ಈ ಗಣಪತಿ ನನ್ನ ಮಗನಾಗಿದ್ದರೂ ನನ್ನವನಲ್ಲ. ಇವನು ಸೃಷ್ಟಿ ದೇವತೆ – ಬ್ರಹ್ಮ ಆದುದರಿಂದ ಇವನು ನನ್ನ ಮಗನಾಗುವುದಕ್ಕಿಂತ ಶ್ರೀಕೃಷ್ಣನ ಮಗನಾಗಲಿ, ಅದರಂತೆ ಚಂದ್ರಭಟ್ಟಾ (ಶಿವ), ಗಣಪತಿಯನ್ನು ಬ್ರಹ್ಮರೂಪದಲ್ಲಿ ಕೃಷ್ಣನ ಹೊಕ್ಕಳದ ಕಮಲದಲ್ಲಿ ಜನಿಸುವಂತೆ ಮಾಡಿರಬೇಕು ಎಂಬುದು ಇಲ್ಲಿಯ ಕವಿಯ ಕಲ್ಪನೆ.
ಇದರಿಂದ ಈ ಬ್ರಹ್ಮನಿಗೆ = ಗಣಪತಿಗೆ ಸಾವಿತ್ರಿಯ ಪಟ್ಟಾ
ಸಾವು ಇಲ್ಲದ ಪಟ್ಟಲಭಿಸಿತು ಎಂಬುದು ಒಂದು ಅರ್ಥವಾದರೆ, ಮಹಾಗಣಪತಿ ಸದೃಶರಾದ ಶ್ರೀ ಅರವಿಂದರು ಸೃಷ್ಟಿಸಿದ ಸಾವಿತ್ರಿ’ ಮಹಾಕಾವ್ಯಕ್ಕೆ ಅಮರವಾದ ಸ್ಥಾನವಿದೆ ಎಂಬ ಅರ್ಥವೂ ಇಲ್ಲಿ ಅಡಗಿದೆ. ಇದೇ ಈ ಕವನದ ಪ್ರಮುಖವಾದ ಧ್ವನಿ.
‘ಓಂ-ಈಂ ಮಹಾಗಣಪತಿಯೋ ನಮಃ’ ಎಂಬ ಮಂತ್ರದಲ್ಲಿ ಓಂ ಸ್ಥಾನಕ್ಕೆ ಗಣಪತಿ=ಬ್ರಹ್ಮನಿದ್ದಾನೆ, ಈ ಸ್ಥಾನಕ್ಕೆ ಸರಸ್ವತಿ ಇದ್ದಾಳೆ. ಈ ಬ್ರಹ್ಮ ಸರಸ್ವತಿ ದಾಂಪತ್ಯಕ್ಕೆ ಅಳಿವಿಲ್ಲಾ ಇವು ಎರಡು ಸೃಷ್ಟಿಯ ಬೀಜಗಳು ಎಂಬುದನ್ನು ಬೇಂದ್ರೆಯವರು ಮಂತ್ರಶಾಸ್ತ್ರ ಅಧ್ಯಯನದಿಂದ ಧೃಡಪಡಿಸಿಕೊಂಡಿದ್ದರಿಂದ ಈ ಕವನ ಸೃಷ್ಟಿಯ ಹಿನ್ನೆಲೆ ಭದ್ರವಾಯಿತು.
ತೀರಿತು ಬೆಳದಿಂಗಳ ಇರುಳು
ಸೂರ್ಯನ ಹಗಲಿನ ಕರುಳು
ಕರೆಯುತ್ತಿದೆ ಮಾಘಾ, ಮಘಾ ಮಘಾ
ಘಮಾ, ಘಮಾ, ಗಂಧಾ
ಅರವಿಂದಾ ಬಂದಾ
ಅಗ್ನಿಗು ಸೋಮಗು ಕೊಡುಕೊಳೆ
ತಂದಾ
‘ಶ್ರಾವಣಾ ಬಂದಾ | ಕಿವಿತೆರಿ’ ಎಂದಾ.
ಈ ಎಲ್ಲ ಚಿಂತನೆಯನ್ನು ಬೇಂಧ್ರೆಯವರು ಒಂದು ಬೆಳದಿಂಗಳ ರಾತ್ರಿ ಮೂಡಿರಲು ಕಂಡರು. ಅದರಿಂದ ಆದ ಪ್ರಕಾಶ, ಸೂರ್ಯ, ಆನಂದ, ಕವಿಯ ಪ್ರಾಪ್ತಿ. ಈ ಪ್ರಾಪ್ತಿಗೆ ಅಗ್ನಿ ಹಾಗೂ ಸೋಮಸೂತ್ರಗಳ ವಿವರಣೆಯನ್ನು ಕೊಟ್ಟ ಶ್ರೀ ಅರವಿಂದರೇ ಕಾರಣ. ಅವರಿಂದ ಹೊರಹೊಮ್ಮಿ ಬಂದ ಘಮಾ ಘಮಾಗಂಧ ಈ ಕವನ ಎಂಬುದಾಗಿ ಬೇಂದ್ರೆಯವರು ಕವನ ಮುಕ್ತಾಯಕ್ಕೆ ತಮ್ಮ ಕವನದ ಆಕರವನ್ನು ವಿನಯ ಪೂರ್ವಕವಾಗಿ ಬಹಿರಂಗಪಡಿಸಿ, ವಾಚಕರ ಮೇಲೆ ಉಪಕಾರ ಮಾಡಿದ್ದಾರೆ. ಈ ಚಿಂತನ ಮತ್ತು ಕವನ ಸೃಷ್ಟಿ ಶ್ರಾವಣ ಮಾಸದಲ್ಲಿಯೇ ಆಗಿದೆ ಎಂಬುದನ್ನು “ಶ್ರಾವಣಾ ಬಂದಾ | ಕಿವಿ ತೆರಿ ಅಂದಾ” ಎಂಬ ಸಾಲು ಸಮರ್ಥಿಸುತ್ತದೆ. ಇದು ಬೇಂದ್ರೆಯವರ ಶ್ರಾವಣ ಪ್ರತಿಭೆಯ ಒಂದು ರೀತಿಯು ಹೌದು.
ಸಂವತ್ಸರ ಸೂರ್ಯಪಾನ
ಅಭಿಜಿನ್ಮನ ಊರ್ಧ್ವಧ್ಯಾನ
ಧ್ರುವ ಮಂಡಲ ಭಕ್ತಿಗಾನ
ಸರಿಗಮಪದ ಏಕತಾನ
ಬರುತಲಿಹುದು ಶ್ರಾವಣಾ
ಮತ್ತೆ ಬಂತು ಶ್ರಾವಣಾ
ದಿನ ದಿನಾ ನವೀನ ಜನನ
ಗಗನ ಗಹನ ಯಂತ್ರ ಘನ
ನಮಮ ನಮೋ ಮಂತ್ರ ಮನ
ತನು ತಾನೆನೆ ತಂತ್ರ ತನ
ಬರುತಲಿಹುದು ಶ್ರಾವಣಾ
ಮತ್ತೆ ಬಂತು ಶ್ರಾವಣಾ ||
ತನುಮನ ಘನ ಪ್ರಾಣಿಯಾಗಿ
ಜತೆಗು ನಾಗವೇಣಿಯಾಗಿ
ಪಥದಲಿ ತತ್‌ ಪ್ರಾಣಿಯಾಗಿ
ಬಿನ್ನಾಣದ ಶ್ರೇಣಿಯಾಗಿ
ಬರುತಲಿಹುದು ಶ್ರಾವಣಾ
ಮತ್ತೆ ಬಂತು ಶ್ರಾವಣಾ ||
ಖಗ ನಗ ಜಗ ಸಂಮುಖ
ಬಾಡುವ ರವಿ ಕಿರಣಾನಖ
ತಮದ ಬಸಿರೊಳಮರ ಮುಖ
ನಿರಂತರದ ಸಖ–ಸಖಿ–ಸುಖ
ಬರುತಲಿಹುದು ಶ್ರಾವಣಾ
ಮತ್ತೆ ಬಂತು ಶ್ರಾವಣಾ ||
ರಾಧಾ ಧರ ಸುರಿಯುವಲ್ಲಿ
ಯಮುನಾ ಜಲ ಹರಿಯುವಲ್ಲಿ
ವೃಂದೆಯ ಚಿತೆ ಉರಿಯುವಲ್ಲಿ
ತುಲಸಿಯ ಒಡ ಮುರಿಯುವಲ್ಲಿ
ಬರುತಲಿಹುದು ಶ್ರಾವಣಾ
ಮತ್ತೆ ಬಂತು ಶ್ರಾವಣಾ ||
ಸಖಿ–ಸ್ಮರಣ ಮುಕುರದಲ್ಲಿ
ಮಂಗಲ ಮುಖದೂರದಲ್ಲಿ
ಆ ಮಿಲಿಂದ ತೀರದಲ್ಲಿ
ಮಧುರಸ್ಮಿತ ಪೂರದಲ್ಲಿ
ಬರುತಲಿಹುದು ಶ್ರಾವಣಾ
ಮತ್ತೆ ಬಂತು ಶ್ರಾವಣಾ ||
ಬ್ರಹ್ಮರಂಧ್ರ ಗೀತಾಗಮ
ಬೆನ್‌ ಬಿದರಿಗೆ ಧ್ವನಿ ಸಂಗಮ
ಶೇಷ ಶ್ವಾಸ ಸಮ ಘಮ ಘಮ
ಜೀವ ಭಾವ ಹೃದಯಂಗಮ
ಬರುತಲಿಹುದು ಶ್ರಾವಣಾ
ಮತ್ತೆ ಬಂತು ಶ್ರಾವಣಾ
ಕವಿಗೆ ಶ್ರಾವಣ ಮೂಲ ಪ್ರತಿಮೆಯಾಗಿದೆ. ಶ್ರಾವಣವನ್ನು ಕುರಿತು ಬರೆದ ಕವನಗಳಲ್ಲಿ ಶ್ರಾವಣದ ಬಾಹ್ಯ ವೈಭವ, ಉನ್ಮಾದ ಅಂತಃಸತ್ವ ಮತ್ತು ಅದರಲ್ಲಿ ಆರೋಪಿತವಾದ ಕವಿಯ ಸ್ವಂತದ ವಿಷಾದ ತೋರುತ್ತದೆ. ಇದಲ್ಲದೆ ಶ್ರಾವಣದ ತಾತ್ವಿಕ ಹಾಗೂ ಪೌರಾಣಿಕ ಮಹತ್ವ ಹೀಗೆ ಅರ್ಥವಂತಿಕೆಯ ಅನೇಕ ಪದರುಗಳನ್ನು ತೋರಿಸುತ್ತ ತಮ್ಮ ಕಾವ್ಯ ತೋಟದಲ್ಲಿ ಶ್ರಾವಣವನ್ನು ಹಾಗೂ ಶ್ರಾವಣನನ್ನು ಹಿಡಿದು ಹಾಕಿದ್ದಾರೆ. ಬೇಂದ್ರೆಯವರ ಕಾವ್ಯಜೀವನಕ್ಕೂ ಶ್ರಾವಣಕ್ಕೂ ಇರುವ ಪ್ರತಿಭಾ-ಸಂಬಂಧಗಳು ಇಲ್ಲಿ ಕವನಗಳಾಗಿವೆ. ಇದು ಬೇಂದ್ರೆಯವರ ಶ್ರಾವಣ.

